
Confensiwn y Cenhedloedd Unedig ar Hawliau’r 
Plentyn (CCUHP) yw’r cytundeb hawliau dynol 
y mae’r mwyaf o wledydd yn y byd wedi ei 
arwyddo. Mae’r confensiwn yn un byd-eang  
– mae ei hawliau, yn cynnwys yr hawl i  
chwarae, yn gymwys i bob plentyn.      

Mae hefyd yn egluro sut y mae rhaid i 
oedolion, llunwyr penderfyniadau a’r rheini 
sy’n gweithio’n uniongyrchol gyda phlant, 
weithio gyda’i gilydd i wneud yn siŵr y gall 
pob plentyn fwynhau pob un o’u hawliau. 

Mae gweithio’n unol â CCUHP yn gofyn am 
hybu a gwarchod ystod eang o hawliau sy’n 
seiliedig ar bedair egwyddor allweddol. Un 
o’r egwyddorion yw ‘parchu barn y plentyn’. 
Mae hyn yn golygu pan fydd oedolion yn gwneud 
penderfyniadau am blant, mae rhaid iddynt wrando 
ar eu barn yn unol â lefel aeddfedrwydd y plentyn. Mae Sylw 
Cyffredinol Rhif 17 y Cenhedloedd Unedig yn pwysleisio bod 
cyfranogi mewn chwarae gyda phlant ‘yn darparu dirnadaeth 
a dealltwriaeth unigryw i oedolion ar bersbectifau plant. Mae’n 
creu parch rhwng y cenedlaethau, yn cyfrannu at ddealltwriaeth 
a chyfathrebu effeithlon rhwng plant ac oedolion’.

Mae’r rhifyn hwn o Chwarae dros Gymru yn archwilio 
enghreifftiau o bob cwr o Gymru o sut y mae awdurdodau 
lleol ac asiantaethau eraill yn croesawu ac yn cydnabod 
meistrolaeth plant o’u chwarae. Mae annog plant i gyfranogi, 
i wneud penderfyniadau am eu hamgylchedd chwarae, a 
chydweithio gyda phlant o bob oed i gyflawni eu hanghenion 
chwarae o fudd mawr i bawb sy’n rhan o’r broses.

Rydym yn ddiolchgar am fyfyrdodau rannodd Morgan Peters 
gyda ni wedi ymweld â darpariaeth gwaith chwarae yn eu 
hardal. Mae Morgan yn aelod o Dîm Cymorth Lleiafrifoedd 
Ethnig ac Ieuenctid Cymru (EYST) Senedd Ieuenctid Cymru  
ac yn aelod o Banel Ieuenctid Comisiynydd Plant Cymru.  

Dywedodd Morgan, ‘Pan oeddwn i’n siarad gyda’r bobl ifanc 
roedden nhw’n sôn am Erthygl 31 trwy’r amser … felly rwy’n 
falch i ddweud bod llawer o bobl ifanc sy’n mynychu’r lleoliad 
yn clywed am eu hawliau!’ Pan ofynnodd Morgan i un person 

ifanc beth mae chwarae’n ei olygu iddyn nhw, fe 
ddywedodd, ‘Mae chwarae’n bwysig oherwydd 

ei fod yn gwneud pobl yn hapus ac yn dod 
a nhw at ei gilydd … Mae chwarae’n rhoi 
llawenydd imi’. 

Rydym yn croesawu cyhoeddiad 
Llywodraeth Cymru y bydd yn rhyddhau 
ariannu i awdurdodau lleol wella mannau  
a chyfleoedd chwarae ar gyfer plant. 

Mae cael digon o gyfleoedd i chwarae’n fath 
o gyfranogi mewn bywyd bob dydd, sy’n cynnig 

gwerth uniongyrchol i’r plant o ran y llawenydd 
a’r mwynhad y mae chwarae’n ei gynnig. Tra bod 

chwarae’n weithgaredd naturiol i blant, ni ellir gorbwysleisio 
rôl oedolion wrth gynnwys plant yn weithredol yn y broses o 
fynegi eu safbwyntiau a’u profiadau. 

Mae’n bwysig bod y gwelliannau hyn yn cael eu hysbysu gan 
brofiadau a syniadau’r plant. Mae’r datblygiad hwn yn cynnig 
cyfle gwych i wrando ar blant a gweithredu ar eu profiadau  
a’u cyngor.  

Chwarae yw blaenoriaeth plant. 
Rydym yn cydweithio gyda nhw 
– rydym yn cynnig syniadau, 
rydym yn cefnogi eu syniadau, 
mae gennym nod cyffredin. 

Golygyddol

Diolch o galon i bawb a 
gyfrannodd at y cylchgrawn 
hwn – allen ni ddim ei wneud 
hebddoch chi.

Mae’r rhifyn hwn o Chwarae 
dros Gymru, yn ogystal â 
rhifynnau blaenorol, ar gael 
i’w lawrlwytho o  
www.chwarae.cymru

Diolch

Chwarae yw  
blaenoriaeth plant. 

Rydym yn cydweithio 
gyda nhw – rydym 

yn cynnig syniadau, a 
chefnogi eu syniadau 

nhw, mae gennym nod 
cyffredin. 

£5 miliwn ar gyfer meysydd chwarae  
a chyfleusterau chwarae yng Nghymru

Bydd y cyllid yma’n rhoi hyblygrwydd 
i awdurdodau lleol brynu eitemau 
mawr er mwyn gwella ansawdd 
mannau chwarae ac i adnewyddu 
meysydd chwarae. Bydd hefyd yn 
cynorthwyo gyda chreu cyfleoedd  

a mannau chwarae hygyrch ar  
gyfer plant.

Yma yn Chwarae Cymru, rydym 
yn croesawu ymrwymiad parhaus 
Llywodraeth Cymru i chwarae plant, 
gan gydnabod y cyfraniad pwysig y 
mae’n ei wneud i blentyndod iach a 
hapus. Mae cael mynediad i fannau 
croesawus, sydd wedi eu dylunio’n dda, 
yn cael effaith cadarnhaol ar iechyd 
a hapusrwydd plant, ymgysylltiad a 
llesiant cymunedol, a chyfoethogi’r 
ymdeimlad lleol o gymuned.

Mae’r cyllid hwn yn cynnig cyfle 
unigryw i fuddsoddi mewn dylunio 
mannau chwarae arloesol a 
chynaliadwy ar gyfer plant o bob 
oed. Rydym yn edrych ymlaen at 
weithio gydag awdurdodau lleol a’u 
partneriaid ledled Cymru i ddynodi 
a hybu ffyrdd y gall pob un ohonom 
gefnogi plant i chwarae.

Ceir mwy o wybodaeth ar:  
www.llyw.cymru 

Mae Llywodraeth Cymru 
wedi dyrannu £5 miliwn i 
wella meysydd chwarae a 
chyfleusterau chwarae ar 
gyfer plant, yn 2025 i 2026.

Cofrestriad proffesiynol y gweithlu gofal 
plant a gwaith chwarae – y camau nesaf

Mae’r penderfyniad yn dilyn 
ymgynghoriad a gynhaliwyd rhwng 
mis Tachwedd 2023 a mis Mawrth 
2024 wnaeth ganfod bod llai na 
hanner yr ymatebwyr yn croesawu’r 
egwyddor o gofrestr gweithlu.

Yn ogystal, nododd y Gweinidog 
y gallai dau adolygiad polisi sy’n 
cael eu cynnal ar adeg ysgrifennu’r 
erthygl hon – sef y Safonau Gofynnol 
Cenedlaethol ar gyfer Gofal Plant a 
Reoleiddir a’r Gorchymyn Eithriadau 
Gwarchod Plant a Gofal Dydd 
(Cymru) 2010 – fod ag oblygiadau 
ar gyfer dyfodol y sector gofal 
plant a chwarae. Dywedodd y 
Gweinidog yr adolygir y sefyllfa 
yn dilyn deilliannau gwaith polisi 
ehangach. Yn ystod y saib hwn, 
bydd Llywodraeth Cymru yn parhau 
i gydweithio’n agos gyda’r sector i 
archwilio sut i wella cynaladwyedd 

tra’n hybu gweithlu sy’n meddu ar y 
cymwysterau priodol.

Mae Chwarae Cymru’n cefnogi’r 
egwyddor o broses gofrestru 
broffesiynol. Fodd bynnag, am 
amrywiol resymau, yn cynnwys cost, 
amseru a gofynion sy’n ymwneud â 
chofrestriad deuol, mae angen bod 
yn bwyllog. O’r herwydd, rydym yn 
cefnogi’r bwriad i oedi’r cynlluniau 
tan i oblygiadau’r gwaith polisi 
ehangach gael eu cwblhau.

Am fwy o wybodaeth, ewch i:  
www.llyw.cymru  

Ymunodd Jo gyda ni ym mis 
Tachwedd 2024 fel Cynorthwyydd 
Gweinyddol a Digwyddiadau. Mae’n 

gyfrifol am gymorth gweinyddol ar 
draws y sefydliad. Mae hefyd yn 
cefnogi ein rhaglen hyfforddiant ac yn 
sicrhau bod digwyddiadau’n rhedeg 
yn llyfn. Wedi graddio, gweithiodd 
Jo fel athrawes ysgol gynradd am 22 
mlynedd ac yn ddiweddar mae wedi 
hyfforddi fel adweithegydd.

I ddysgu mwy am ein tîm, ewch i: 
www.chwarae.cymru/amdanom-ni/
ein-tim  

Ym mis Chwefror 2025, 
cyhoeddodd Dawn Bowden 
AS, y Gweinidog Plant a Gofal 
Cymdeithasol, y bydd y gwaith 
ar gofrestriad proffesiynol y 
gweithlu gofal plant a gwaith 
chwarae yn cael ei oedi. 

Mae’n bleser gennym 
groesawu Joanne Williams 
i dîm Chwarae Cymru.

Croeso

http://www.llyw.cymru
http://www.llyw.cymru
http://www.chwarae.cymru/amdanom-ni/ein-tim
http://www.chwarae.cymru/amdanom-ni/ein-tim

Dyddiadau i’ch dyddiadur... 

Diwrnod Chwarae 
Rhyngwladol  

Cynhelir diwrnod byd-eang chwarae 2025  
ar Ddydd Mercher 11 Mehefin.  
www.internationaldayofplay.org 

Diwrnod Chwarae  

Eleni, cynhelir y diwrnod cenedlaethol ar gyfer 
chwarae yn y DU ar Ddydd Mercher 6 Awst. 
www.playday.org.uk 

Dau achlysur gwych i ddathlu hawl plant i chwarae yng 
Nghymru, gweddill y DU a ledled y byd yn 2025. Mae’r 
ddau ddiwrnod ymwybyddiaeth yn rhoi cyfle inni gyd 
hyrwyddo a chynyddu ymwybyddiaeth am bwysigrwydd 

chwarae ym mywydau plant – ac i roi mwy o amser, lle a 
rhyddid i blant chwarae bob dydd o’r flwyddyn. 

Beth fyddwch chi’n ei wneud i ddathlu?

Llythyrau oddi wrth Uned 1af Brownis 
Y Wig a Saint-y-brid

Roedd yn bleser gan Chwarae Cymru 
dderbyn llythyrau hyfryd gan y 
Brownis yn diolch inni am ein gwaith 
yn hyrwyddo a gwarchod yr hawl i 
chwarae. 

Fe wnaeth y ffaith bod y Brownis 
wedi cymryd amser i ddysgu am 
eu hawliau, a’r hawl i chwarae yn 
benodol, argraff fawr ar dîm Chwarae 
Cymru. Fe wnaethom fwynhau darllen 
cymaint y mae’r plant yn mwynhau 
chwarae ac roedd yn amlwg eu bod 
yn deall pa mor bwysig yw chwarae. 

Gyda’n llythyr diolch i’r Brownis, 
fe wnaethom yrru poster hawl i 
chwarae i’r uned i’w helpu i ddysgu 
mwy am eu hawl i chwarae a’u 
hannog i ddathlu Diwrnod  
Chwarae Rhyngwladol y 
Cenhedloedd Unedig.

Mae’r Brownis sy’n mynychu 
Uned 1af Y Wig a Saint-y-brid 
ym Mro Morgannwg wedi 
bod yn dysgu popeth am eu 
hawliau, yn cynnwys eu hawl 
i chwarae. 

Chwarae dros Gymru : Hydref | Gaeaf 2024

https://www.internationaldayofplay.org/
https://www.playday.org.uk/


Gwobrau Gwaith Chwarae Blynyddol 

Cynhadledd genedlaethol Chwarae Cymru 2025 

Dylid nodi hefyd bod Mel Kearsley o Dîm Chwarae  
a Chymorth Ieuenctid Cyngor Bwrdeistref Sirol Wrecsam  
ar y rhestr fer am y Wobr Datblygiad Proffesiynol.

Mae’r gwobrau’n dathlu’r sector gwaith chwarae yn y 
DU a’u bwriad yw cydnabod a chanmol gwaith caled 

gweithwyr chwarae a sefydliadau ar draws y pedair gwlad. 
Roedd Chwarae Cymru yn falch i noddi’r Wobr Gwaith 
Chwarae Rheng Flaen unwaith eto eleni.

Llongyfarchiadau mawr iawn i bob enwebai ac enillwyr  
y gwobrau eleni. www.playworkawards.org.uk 

Gwobrau Gofal 
Plant All-Ysgol 
2025  

Gwobrau Digonolrwydd 
Chwarae Abertawe

Llongyfarchiadau i Glybiau Plant Cymru Kids’ Clubs am ennill y Wobr Datblygiad Proffesiynol a  
hefyd i Seren in the Community am gipio Gwobr Gwaith Chwarae Rheng Flaen, yng Ngwobrau 
Gwaith Chwarae Blynyddol 2025.

Cadwch y dyddiad – cynhelir 
cynhadledd genedlaethol 
Chwarae Cymru eleni yng 
ngwesty’r Hilton yng nghanol 
dinas Caerdydd ar 16 Hydref.

Cyhoeddir gwybodaeth am y 
siaradwyr a’r gweithdai maes o 
law. Cadwch lygad ar ein gwefan 
am fwy o fanylion ac i archebu 
eich lle:  
www.chwarae.cymru/
digwyddiadau

Fel rhan o’u 4ydd Cynhadledd a Seremoni 
Wobrwyo Gofal Plant All-Ysgol flynyddol ym 
mis Mawrth 2025, cyflwynodd Clybiau Plant 
Cymru Kids’ Clubs ddeg gwobr i unigolion a 
chlybiau ar hyd a lled Cymru.  

Yn yr adran Eiriol dros Chwarae, Ysgol Gynradd 
Gymunedol Clwyd enillodd y wobr, ac aeth y Wobr 
Gwreiddio Chwarae i Ruth Ibarra. Enillodd Menter 
Chwarae Plant Bôn-y-maen y Wobr Chwarae yn y 
Gymuned a Buddies (Local Aid) enillodd Wobr Quentin 
Hawkins am Chwarae Hygyrch. Sue Bradshaw a Mike 
Greenaway (Cymdeithas Chwarae Llandeilo Ferwallt)  
a Jackie Dorrian enillodd y Wobr Cyfraniad Oes. 

Llongyfarchiadau mawr iawn i’r holl enillwyr a da iawn i 
bawb a enwebwyd. Y gobaith yw cynnal y gwobrau phob 
cylch o’r Asesiad Digonolrwydd Chwarae.

Enillydd y Wobr Hyrwyddwr Chwarae oedd Clwb 
Gogerddan yng Ngheredigion. Dyfarnwyd y Wobr 
Gweithiwr Chwarae’r Flwyddyn i Leanne Stephens  
o Glwb Ôl-Ysgol Two Tribes yn Sir Fynwy.

Am yr ail flynedd yn olynol, roedd Chwarae Cymru’n 
falch iawn i noddi Gwobr Gweithiwr Chwarae’r 
Flwyddyn. Llongyfarchiadau mawr i’r deg enillydd  
ac i bawb a enwebwyd ar gyfer y gwobrau eleni.

Dysgwch fwy am y gwobrau ar:  
www.clybiauplantcymru.org

Dathlodd Gwobrau Digonolrwydd Chwarae 
cyntaf Cyngor Abertawe yr unigolion 
a’r sefydliadau sy’n cyfrannu at wneud 
Abertawe’n le sy’n rhoi gwerth ar chwarae. 
Mae’r gwobrau’n cydnabod yn benodol y 
bobl hynny wnaeth gefnogi digonolrwydd 
chwarae rhwng 2022 a 2025. 

Wrth fesur digonolrwydd chwarae, 
mae’n bwysig gwerthfawrogi 
safbwyntiau plant ac arddegwyr am 
yr hyn sy’n dda a’r hyn sydd ddim 
cystal am eu profiadau o chwarae yn 
eu cymunedau. Bydd y rhan fwyaf 
o awdurdodau lleol yn gwneud hyn 
trwy siarad gyda phlant wyneb yn 
wyneb a thrwy gynnal arolygon. Gellir 
defnyddio’r wybodaeth a gesglir i ddeall 
y rhwystrau i greu amgylchedd chwarae-
gyfeillgar. Mae gan y canlyniadau rôl 
bwysig wrth ddarparu’r dystiolaeth sydd 
ei hangen i awdurdodau lleol ddynodi 
bylchau mewn darpariaeth a chefnogi 
datblygiad cynlluniau gweithredu i fynd 
i’r afael â’r bylchau hyn. 

Er mwyn cynnig cymorth i 
awdurdodau lleol wrth gynnal eu 
Hasesiadau Digonolrwydd Chwarae, 
mae Llywodraeth Cymru wedi paratoi 
pecyn cymorth. Mae Digonolrwydd 
Cyfleoedd Chwarae: pecyn cymorth 
asesu yn cynnwys Arolwg Bodlonrwydd 
Chwarae safonedig i gasglu sylwadau 
plant ac arddegwyr am y cyfleoedd i 
chwarae yn eu hardal leol. 

Mae’r pecyn cymorth hefyd yn cyfeirio 
at daflen wybodaeth Chwarae Cymru, 
Yr Arolwg Bodlonrwydd Chwarae: 
Canllaw i’w ddefnyddio’n lleol. 
Wedi ei hysgrifennu gan y Dr David 
Dallimore, fe’i hanelir at swyddogion 
awdurdodau lleol sy’n cynnal arolygon 
o fodlonrwydd chwarae plant. Mae’n 
cynnwys cwestiynau arolwg ar gyfer eu 
dadansoddi’n lleol ac yn genedlaethol. 
Mae’r offeryn hwn yn cefnogi 
awdurdodau lleol wrth ymgynghori 
gyda phlant fel rhan o’u Hasesiadau 
Digonolrwydd Chwarae. Mae’n darparu 
arfer da ar gyfer cynllunio, paratoi 
a defnyddio’r arolwg, yn ogystal ag 
arweiniad ar gasglu, prosesu a chynnal 
dadansoddiad sylfaenol o’r data.

Mae’r arolwg yn canolbwyntio ar 
‘brofiadau’ yn hytrach na ‘phethau’, 
yn enwedig elfennau mwy amlwg ac 
arwynebol gyffrous darpariaeth. Fel rhan 
o ymgynghoriadau neu weithgarwch 
ymgysylltu, efallai y gofynnir i’r plant 
ddychmygu eu hardal chwarae neu 
leoliad chwarae delfrydol. Fodd bynnag, 
efallai y gallai eu diffyg profiad – gaiff ei 
gyfyngu gan eu hoedran yn ogystal â’r 
tlodi darpariaeth sy’n bodoli eisoes – 
olygu y byddant eisiau’r hyn maent yn 
ei wybod a’i adnabod eisoes. 

Mae cael arolwg safonedig a ddefnyddir 
bellach gan y mwyafrif o awdurdodau 
lleol yn golygu y gallwn gofnodi lleisiau 
plant ac arddegwyr o bob cwr o’r wlad 
mewn modd dibynadwy.

Digonolrwydd chwarae:   
profiadau’r plant  

Mae Adran 11 Mesur Plant a 
Theuluoedd (Cymru) 2010 yn 
gosod dyletswydd statudol 
ar awdurdodau lleol i asesu 
a sicrhau cyfleoedd digonol i 
chwarae. Fel rhan o’r gwaith 
hwn, mae Llywodraeth Cymru’n 
disgwyl i awdurdodau lleol 
ymgynghori gyda phlant am  
eu cyfleoedd i chwarae.  

 

Mae Chwarae Cymru wedi gofyn i 
bob awdurdod lleol yng Nghymru 
rannu canlyniadau eu Harolygon 
Bodlonrwydd Chwarae.  

Byddwn yn cydweithio gyda’r Dr. David 
Dallimore i goladu a dadansoddi’r 
data o’r arolygon digonolrwydd 
chwarae gan awdurdodau lleol. Bydd 
hyn yn caniatáu i Chwarae Cymru 

ymchwilio i brofiadau amrywiol plant 
ac arddegwyr o chwarae ar hyd a lled 
y wlad. Trwy wneud hyn yn rheolaidd, 
gallwn ddangos sut y mae’r profiadau 
hynny’n esblygu dros amser ac mewn 
ymateb i amgylchiadau newidiol. 
Gallwn ddefnyddio’r wybodaeth 
yma i ddeall ac egluro’n well i eraill 
y rhwystrau i greu amgylchedd 
chwarae-gyfeillgar sy’n rhoi amser, 
lle a chaniatâd i blant ac arddegwyr 
chwarae yng Nghymru.  

Cyhoeddir adroddiad Yr hyn mae 
plant yn ei ddweud am chwarae yng 
Nghymru 2025 yn ystod yr haf.

Am fwy o wybodaeth ynghylch 
digonolrwydd chwarae, darllenwch:

Llywodraeth Cymru (2024) 
Digonolrwydd Cyfleoedd Chwarae: 
pecyn cymorth asesu, Caerdydd: 
Llywodraeth Cymru: www.llyw.
cymru/digonolrwydd-cyfleoedd-
chwarae-pecyn-cymorth-asesu-html 

Dallimore, D. (2022) Yr Arolwg 
Bodlonrwydd Chwarae: Canllaw i’w 
ddefnyddio’n lleol, Caerdydd: Chwarae 
Cymru:
www.chwarae.cymru/llyfrgell-
adnoddau

Yn dod yn fuan: Yr hyn sydd gan blant i’w ddweud am chwarae yng Nghymru 2025

Ar hyn o bryd, mae’r Asesiadau 
Digonolrwydd Chwarae nesaf yn 
cael eu cwblhau gan awdurdodau 
lleol ac fe’u cyflwynir i Lywodraeth 
Cymru erbyn 30 Mehefin 2025. 

https://www.llyw.cymru/digonolrwydd-cyfleoedd-chwarae-pecyn-cymorth-asesu-html
https://www.llyw.cymru/digonolrwydd-cyfleoedd-chwarae-pecyn-cymorth-asesu-html
https://www.llyw.cymru/digonolrwydd-cyfleoedd-chwarae-pecyn-cymorth-asesu-html
https://chwarae.cymru/llyfrgell-adnoddau
https://chwarae.cymru/llyfrgell-adnoddau


Mae’r Pecyn cymorth i 
greu lleoedd Chwarae ar 
gyfer grwpiau a sefydliadau 
cymunedol, wedi ei hysbysu 
gan farn y plant. Disgwylir i’r pecyn 
gael ei gyhoeddi ym mis Mai 2025 
ac mae’n canolbwyntio ar ddulliau 
ar gyfer ymgysylltu gyda phlant o 
bob oed ar gyfer cynllunio ardaloedd 
chwarae. 

Er mwyn datblygu’r pecyn cymorth, 
cynhaliwyd sesiynau ymgysylltu rhyngweithiol, dan 
arweiniad Woodland Tribe, gyda dros 100 o blant o wahanol 
oedrannau mewn cymuned beilot. Hysbysodd y sesiynau’r 
pecyn cymorth ar gyfer ymgysylltu gyda phlant ac arddegwyr 
yn y broses lunio penderfyniadau wrth ddylunio ardaloedd 
chwarae a gweithgarwch awyr agored ar Ynys Môn. Nod 
y pecyn cymorth yw sicrhau bod plant ac arddegwyr yn 
arwain ar ddyluniad a gweithrediad unrhyw fannau chwarae 
ar Ynys Môn a bod ganddynt lais clir yn y broses gychwynnol 
a rhedeg a defnydd parhaus o’r gofod. 

Pwrpas yr adnoddau yn y pecyn cymorth yw darparu sylfaen 
cryf ar gyfer ymgysylltu gyda phlant ac arddegwyr, gan gofio 
ystyried Confensiwn y Cenhedloedd Unedig ar Hawliau’r 
Plentyn (CCUHP). Mae’r pecyn cymorth yn gweithio’n unol 
â’r ddogfen Safonau cyfranogi ar gyfer plant a phobl ifanc: 
canllaw arferion da a gynhyrchwyd gan Lywodraeth Cymru. 

Mae’r pecyn cymorth yn pwysleisio bod profiadau a 
phersbectifau plant ac arddegwyr yn werthfawr yn ogystal 
â hanfodol wrth ystyried lleoliad, swyddogaeth a dyluniad 
mannau chwarae awyr agored ffurfiol ac anffurfiol. Dylai 
awdurdodau cynllunio lleol anelu i’w cynnwys o’r cychwyn 
cyntaf wrth gynllunio unrhyw ddatblygiad newydd, neu wrth 
ddiweddaru neu wella darpariaeth sy’n bodoli eisoes. 

Un o nodau eraill y pecyn cymorth yw dylanwadu ar bolisi 
a datblygu cynllunio lleol. Gobeithir y bydd ymgysylltu 
gyda phlant yn hysbysu sut all Cytundebau Adran 106 y 
dyfodol sicrhau bod ariannu digonol yn cael ei glustnodi 
i gefnogi ardaloedd chwarae cynhwysol sydd wedi eu 
gwneuthuro yn dda. 

Mae’n nodi bod nifer o resymau sy’n ysgogi gwaith 
ymgysylltu ystyrlon gyda phlant. Dangoswyd bod prosesau 
cyfranogol yn gwella cysylltiad pobl gyda, a’u balchder mewn 
lleoliad. Mae’r sgyrsiau yr ydym yn eu cael gyda phlant yn 
ffurfio perthnasau fydd yn gwneud y profiad a’r deilliannau’n 
gyfoethocach ac yn fwy tebygol o gael effaith parhaol.

Fe es i mewn i’r clwb ieuenctid, ac fe aethon  
nhw a ni i mewn i ystafell, ac yna fe gawsom ni lwyth o 
syniadau ac un ohonyn nhw oedd fel, efallai y gallet ti 

eistedd gyda dy ffrindiau a sgwrsio. Fe roddon ni syniadau 
iddyn nhw. Ac yna fe wnaeth popeth oedden ni wedi ei 

ddweud ddod yn fyw … Mae mor cŵl i’w weld.

Fe wnaethon ni greu’r parc gwych yma!

Dwi eisiau cael fy nhroelli’n gyflym iawn,  
mor gyflym fel fy mod yn teimlo’n sâl!

Fe allwch chi weld llawer o bethau  
o leoedd sy’n uchel i fyny.

Dwi eisiau twneli – fel y gallwch chi neidio,  
rhedeg o dan y ddaear.

Dull Ymgysylltu ar Ofod Chwarae 
Gyda chefnogaeth Cronfa 
Ffyniant Gyffredin y DU 
(UKSPF), mae Cyngor 
Sir Ynys Môn wedi 
comisiynu Play Disrupt i 
ddatblygu pecyn cymorth 
ar gyfer ymgysylltu â 
phlant ac arddegwyr i 
greu mannau chwarae. 

7Chwarae dros Gymru : Hydref | Gaeaf 2024



Mae’r modd y mae ein dinasoedd 
a’n trefi wedi eu cynllunio yn siapio 
bywydau plant ac arddegwyr mewn 
ffyrdd sylfaenol. Mae mannau 
chwarae, strydoedd diogel ac 
ardaloedd gwyrdd hygyrch i gyd yn 
anhepgor i’w lles. Ond eto, yn rhy 
aml o lawer, mae lleisiau’r plant 
ar goll o’r sgwrs. Yng Nghaerdydd, 
rydym yn gweithio i newid hyn trwy 
ein Harloeswyr Cynllunio ac agwedd 
hawliau plant tuag at bolisi ac ymarfer. 

Sut gychwynnodd pethau: 
plant a’r Cynllun Datblygu 
Lleol   
Cododd yr Arloeswyr Cynllunio yn 
ystod cam cyntaf yr ymgynghori ar 
gyfer Cynllun Datblygu Lleol Caerdydd 

(LDP). Roeddem am sicrhau bod plant 
yn cael dweud eu dweud wrth siapio 
dyfodol eu dinas. Trwy weithdai 
a gweithgareddau rhyngweithiol, 
gwahoddwyd y plant i:

•	 fapio eu hoff fannau yn y ddinas 
•	 graddio’r ddinas o ran chwarae  

a theithio llesol 
•	 dynodi ble roedd angen buddsoddi 

er mwyn gwella’u hamgylchedd.

Cyflwynodd y broses hon wybodaeth 
allweddol ynghylch sut y mae plant 
yn profi Caerdydd a ble roedd angen 
newid. Fe wnaeth hefyd sefydlu 
agwedd newydd – un oedd yn 
cydnabod plant fel arbenigwyr yn eu 
rhinwedd eu hunain pan mae’n fater 
o’u profiadau byw o’r amgylchedd 
adeiledig.

Esblygu’r cysyniad: 
Arloeswyr Cynllunio  
ar waith  
Ers y cyfnod ymgysylltu cyntaf hwnnw, 
rydym wedi bathu’r term Arloeswyr 
Cynllunio pryd bynnag y byddwn yn 
ymgysylltu â phlant ar brosiectau 
a pholisïau sy’n dylanwadu ar yr 
amgylchedd adeiledig. Mae’r mentrau 
hyn yn sicrhau bod safbwyntiau plant 
yn siapio tirwedd drefol Caerdydd.

Cydweithio gyda Phrifysgol 
Caerdydd   
Mae ein partneriaeth gydag Ysgol 
Daearyddiaeth a Chynllunio ac Ysgol 
Pensaernïaeth Prifysgol Caerdydd 
wedi bod yn allweddol wrth ddyfnhau 
ymgysylltiad plant gyda chynllunio 
trefol. Trwy gyfuno arbenigedd 
academaidd gyda methodolegau 
dylunio cyfranogol, rydym wedi:

•	 datblygu Cynllun Lle Pobl Ifanc 
Grangetown – fe wnaeth y bobl 
ifanc fapio gweledigaeth ar gyfer 
dwy flynedd, pum mlynedd a 
deng mlynedd gyda ffocws ar 
gymdogaeth werdd, lân, ddiogel  
a chynhwysol.

•	 trefnu gweithgareddau mapio 
Llanisien – mewn cydweithrediad 
â Thîm Cwricwlwm y Cyngor, fe 
wnaethom gynnal gweithgaredd 
diwrnod o hyd ble y mapiodd 
cannoedd o ddisgyblion eu 
cymuned o ran cyfleoedd chwarae, 
diogelwch, a mwy gan ddefnyddio 
platfform mapio ar-lein yn ogystal 
â mapiau papur. 

Arloeswyr Cynllunio: 
gwreiddio lleisiau’r plant  
mewn datblygu trefol 

Tom Pughsley, Swyddog Cyswllt Caerdydd sy’n Dda i Blant, a’r  
tîm sy’n sôn wrthym sut y mae arbenigedd plant yn hanfodol ar 
gyfer siapio polisïau chwarae a datblygiadau yn ein prifddinas. 

Trigolion lleol  
yn rhyngweithio  
gyda llechen sialc 
newydd ar eu lôn 
chwarae yn Grangetown



•	 comisiynu ymchwil ar ferched a 
pharciau – i ymchwilio sut y mae 
merched yn rhyngweithio gyda 
pharciau a mannau cyhoeddus, gan 
ddynodi rhwystrau i’w defnyddio a 
siapio argymhellion polisi.

Mae’r bartneriaeth hon yn sicrhau 
bod sylwadau’r plant yn cael eu 
cefnogi gan arbenigedd ac ymchwil 
academaidd trwyadl, gan sicrhau bod 
eu cyfraniadau’n fwy dylanwadol 
wrth siapio penderfyniadau cynllunio 
a pholisi’r ddinas.

Dylunio ac arloesi dan 
arweiniad cymunedol   
Dyma ambell enghraifft o’n 
prosiectau arloesol dan arweiniad 
cymunedol o bob cwr o’r ddinas:

Parc Mackenzie, Cathays    
Gan ddefnyddio rhaglen Minecraft for 
Education, aeth y plant ati i archwilio 
a dylunio gwelliannau posibl i’r 
parc, gan helpu i ddylanwadu ar ei 
batrwm terfynol. Fe weithiom gyda 
Technocamps i adeiladu templed 
realistig y gallai’r plant ei ddefnyddio 
i ychwanegu eu cynlluniau eu hunain. 
Cafodd y cyfraniadau eu grwpio yn 
wahanol agweddau, megis cysgod 
coed ac offer chwarae, gan sicrhau 
bod elfennau allweddol yn cael eu 
hystyried yn y dyluniad terfynol.

Lonydd Caeëdig Grangetown    
Cymerodd y plant rhan mewn 
gweithdai dylunio cyfranogol i ail-
ddychmygu yr alïau y tu ôl i’w cartrefi 
fel gofodau i’r cenedlaethau i gyd 
eu defnyddio ar gyfer chwarae ac 
ymlacio. Defnyddiodd ymchwilydd 
PhD fwsogl fel cyfrwng ar gyfer dylunio 
cyfranogol, gan alluogi’r plant i ddeall 
pwysigrwydd sut y mae pethau byw 
yn cael eu siapio gan eu hamgylchedd. 
Rhoddodd sefydliad nid-er-elw gyfle 
i’r plant greu eu hoffer chwarae eu 
hunain gan ddefnyddio plastigau wedi 
eu hailgylchu a deunyddiau naturiol 
i greu cartrefi pryfetach a chafnau 
plannu. Yna, datblygwyd pecyn 
cymorth Lonydd Chwarae i bobl eraill 
ei ddefnyddio.

Strategaeth sglefrfyrddio 
Caerdydd    
Fe weithiom gyda’r gymuned sglefrio 
i ddatblygu strategaeth dinas gyfan 

ar gyfer cyfleusterau sglefrfyrddio, 
gan sicrhau bod cyfleusterau wedi eu 
dylunio gydag ac ar gyfer y sglefrwyr.

Buddsoddi mewn parc a gofod 
cyhoeddus yng nghanol y ddinas
Mae mewnbwn trawsddisgyblaethol 
yn siapio dyluniad parc newydd yng 
nghanol y ddinas a datblygu gofod 
cyhoeddus, gan sicrhau bod lles 
pennaf y plant wrth ei galon. 

Gwreiddio chwarae yng 
nghynllunio’r ddinas   
Trwy eiriolaeth trawsddisgyblaethol, fe 
wnaethom ymgyrchu’n llwyddiannus 
am Bolisi Chwarae yn y drafft 
diweddaraf o’r LDP, gan sicrhau y bydd 
hawl plant i chwarae’n cael ei ystyried 
mewn penderfyniadau cynllunio am 
y 10 i 15 mlynedd nesaf. Gan edrych 
ymlaen, caiff Canllawiau Cynllunio 
Atodol (SPG) eu datblygu i gefnogi’r 
polisi hwn, gan ddwyn ynghyd arferion 
gorau lleol, cenedlaethol a byd-
eang i arwain ceisiadau cynllunio. 
Bydd y canllaw hwn yn sicrhau bod 
egwyddorion dylunio chwarae-
gyfeillgar wedi eu gwreiddio mewn 
datblygiadau i’r dyfodol, gan helpu 
cynllunwyr a datblygwyr i greu 
gofodau cynhwysol, cyfeillgar at blant 
ar hyd a lled Caerdydd. 

Er mwyn mesur effaith y newidiadau 
hyn, rydym wedi ymrwymo i fonitro 
a gwerthuso parhaus. Rydym yn 
anelu i dracio hygyrchedd chwarae, 
ymgysylltu â phlant mewn prosesau 
cynllunio ac effeithiau tymor hir 
polisïau chwarae-gyfeillgar. Trwy 
gasglu a dadansoddi data, gallwn 
barhau i fireinio ein harddull ac eiriol 
dros bolisïau cryfach, mwy cynhwysol 
sy’n blaenoriaethu chwarae ac 
amgylcheddau cyfeillgar at blant.

Yn ogystal, rydym wedi derbyn 
caniatâd yn ddiweddar i greu 
Gweledigaeth ar gyfer Chwarae i 
gyd-fynd â Chynllun Gweithredu 
Digonolrwydd Cyfleoedd Chwarae 
Caerdydd. Y Weledigaeth ar gyfer 
Chwarae yw ein stori a’n dathliad o 
chwarae – sy’n tanlinellu cyfleoedd 
ar draws ysgolion, parciau, tai, 
cymunedau a mwy. Mae hon yn 
cael ei datblygu gan weithgor 
traws-sector, gan sicrhau arddull 
cydgysylltiedig tuag at wreiddio 

chwarae ym mhob agwedd o fywyd  
y ddinas. 

Dathlu arweinyddiaeth 
fyd-eang Caerdydd ym 
maes hawliau plant a 
chwarae   
Mae ymrwymiad Caerdydd i hawliau 
plant a chwarae wedi ei gydnabod 
yn genedlaethol ac yn rhyngwladol. 
Ymwelodd Lee Patterson, Cydlynydd 
Dinas sy’n Dda i Blant, â Tsieina yn 
2024 i arddangos cynnydd Caerdydd 
yng Nghynhadledd Dinasoedd sy’n 
Dda i Blant UNICEF a’r Fforwm 
Sino-Dramor ar Blant. Yn ogystal, yn 
ddiweddar teithiodd Sarah Merry, 
yr Aelod Cabinet dros Addysg 
a’r Llysgennad Hawliau Plant, i 
gynhadledd Dinasoedd sy’n Dda i 
Blant yn Tokyo i rannu gwybodaeth 
ar sut y mae Caerdydd yn creu 
cyfleoedd gwell i chwarae. Yn ogystal, 
cyfeiriwyd at waith Caerdydd mewn 
gweithdy polisi a gynhaliwyd gan 
Ganolfan Gwyddoniaeth a Pholisi 
Prifysgol Caergrawnt, ble cyfrannodd 
y tîm Dinas sy’n Dda i Blant at 
drafodaethau ar greu polisïau 
cynllunio cyfeillgar at blant sy’n 
ymgorffori chwarae a llais y plentyn. 

9Chwarae dros Gymru : Hydref | Gaeaf 2024

Pam fod hyn yn bwysig  
Pan roddir cyfleoedd i blant ac 
arddegwyr gyfranogi yn y broses 
gynllunio, mae’r canlyniadau’n mynd 
y tu hwnt i ofodau sydd wedi’u 
dylunio’n well – maent yn meithrin 
ymdeimlad o berchenogaeth, o 
berthyn ac o rymuso. Mae ein 
Harloeswyr Cynllunio’n hanfodol ar 
gyfer sicrhau bod chwarae, diogelwch 
a theithio llesol yn cael eu gwreiddio 
yn nyfodol Caerdydd, gyda lleisiau 
plant yn siapio polisïau a datblygiadau 
sy’n effeithio arnynt fwyaf. 

Trwy’r gwaith yma, mae Caerdydd 
yn arwain y ffordd wrth ddangos 
sut y gall ymgysylltiad ystyrlon gyda 
phlant drawsnewid cynllunio trefol. 
Trwy barhau i wrando a gweithredu 
ar eu sylwadau, gallwn adeiladu dinas 
sydd wir yn gweithio ar gyfer pob 
cenhedlaeth. 

Am fwy o wybodaeth, ewch i:  
www.childfriendlycardiff.co.uk/cy 

https://www.childfriendlycardiff.co.uk/cy/


Ymgysylltodd Tîm Integreiddio’r Blynyddoedd Cynnar 
a Chwarae Cyngor Sir Gâr a Thîm Chwarae a Chymorth 
Ieuenctid Cyngor Bwrdeistref Sirol Wrecsam gyda phlant 
i ddysgu mwy am chwarae ar lefel cymdogaeth. Yma, 
maent yn rhannu canfyddiadau a chasgliadau o’r ymchwil 
hyperleol a gynhaliwyd gyda phlant ac oedolion yn eu 
hardaloedd fel rhan o’r astudiaeth.

Mae’r cysyniad o ddigonolrwydd chwarae hyperleol yn 
pwysleisio pwysigrwydd sicrhau bod gan blant fynediad i 
gyfleoedd priodol i chwarae yn eu hamgylchedd cyfagos. 
Trwy wrando ar leisiau plant gallwn gael gwell dealltwriaeth 
o realiti byw mewn cymdogaeth benodol.

Yn y ddau awdurdod lleol, canolbwyntiodd y prosiectau 
ar gymdogaeth benodol, ac ar ryddid plant i symud ac 
amrywiaeth y cyfleoedd i chwarae. Yn gyntaf, mae Lauren 
Cole o dîm Integreiddio’r Blynyddoedd Cynnar a Chwarae 
Sir Gaerfyrddin yn adrodd am eu profiad hwy:

Sir Gaerfyrddin     
Canolbwyntiodd yr astudiaeth ar gymuned fechan sydd 
wedi ei nodweddu gan lefelau uchel o amddifadedd. 

Er mwyn casglu safbwyntiau’r plant, defnyddiodd yr 
ymchwilwyr ddulliau meintiol ac ansoddol, gan gasglu data 
trwy arolygon, arsylwadau, grwpiau ffocws a gweithdai. Fe 
wnaeth y dull amlweddog hwn sicrhau bod lleisiau’r plant 
nid yn unig yn cael eu clywed ond eu bod hefyd yn cael eu 
hadlewyrchu’n wirioneddol yng nghanfyddiadau’r ymchwil.

Cychwynnodd y broses ymchwilio trwy ofyn i blant naw 
i un ar ddeg oed (cynradd) a deuddeg i bedair ar ddeg 
oed (uwchradd), o ddwy ysgol leol i gwblhau holiadur 
amlddewis ar-lein am eu bodlonrwydd gyda’u cyfleoedd  
i chwarae. Amlygodd y data wrthgyferbyniadau sylweddol 
yn yr arferion chwarae a’r rhyddid rhwng plant oedd yn  
byw y tu mewn a’r tu allan i’r ardal ymchwil.

Ymddangosodd gwahaniaeth amlwg mewn amlder 
chwarae’r tu allan, gyda’r mwyafrif o blant naw i un ar ddeg 
oed yn yr ardal ymchwil ‘bron byth neu ddim’ yn chwarae’r 
tu allan, o’u cymharu â’r rheini sy’n byw y tu allan i’r ardal 
ymchwil. Parhaodd y tueddiad hwn ar y lefel uwchradd, 
gyda mwy o blant yn yr ardal ymchwil yn adrodd am 
chwarae cyfyngedig y tu allan, o’i gymharu â’r tu hwnt i’r 
ardal ymchwil. Mae cyfyngiadau ar ryddid plant yn arbennig 

Gwrando ar blant:  
cynyddu digonolrwydd chwarae 
yn Sir Gaerfyrddin a Wrecsam

Yn ystod Haf 2023, gwahoddodd Ludicology, wedi eu hariannu trwy Brifysgol Swydd Gaerloyw, ddwy 
ardal yng Nghymru i gymryd rhan mewn astudiaeth ymchwil i beilota a gwerthuso pecyn mentora i 
gefnogi awdurdodau lleol i ddatblygu ymateb lefel cymdogaeth i’r Ddyletswydd Digonolrwydd Chwarae.



o amlwg o fewn yr ardal ymchwil. Mae cyfran uchel o blant 
naw i un ar ddeg oed sy’n byw yn yr ardal sydd ddim yn cael 
mynd allan i chwarae heb i rywun eu hebrwng. At hynny, 
mae plant ysgolion cynradd yn yr ardal ymchwil yn mynegi 
llai o fodlonrwydd gyda’r mannau chwarae sydd ar gael 
iddynt, gyda nifer fechan iawn yn adrodd y gallant chwarae 
ym mhob lleoliad a fynnant, sy’n awgrymu mynediad 
cyfyngedig i amgylcheddau chwarae amrywiol.

O’r trafodaethau cyfoethog a gafwyd yn y grwpiau ffocws, 
dynodwyd tri grŵp penodol o blant yn seiliedig ar eu 
patrymau chwarae:

•	 Plant cynradd sydd ddim yn chwarae’r tu allan: mae’r 
plant hyn, ar y cyfan, yn cael eu cyfyngu i chwarae 
gartref neu mewn lleoliadau a oruchwylir, fel ardaloedd 
chwarae dynodedig a lleoliadau masnachol. Mae 
eu rhyddid i symud yn gyfyngedig ac mae ganddynt 
ddealltwriaeth gyfyngedig o’u cymuned leol.

•	 Plant cynradd sy’n chwarae’r tu allan: mae’r grŵp hwn 
yn mwynhau mwy o ryddid, yn chwarae yn eu strydoedd, 
parciau a siopau lleol, er bod eu anturio’n cael ei gyfyngu’n 
bennaf i’w cymdogaeth gyfagos. Bydd amser chwarae i’w 
gael yn bennaf ar y penwythnosau ac yn ystod yr haf.

•	 Plant uwchradd sy’n chwarae’r tu allan: y plant hŷn hyn 
sydd â mwyaf o ryddid i symud, maent yn gallu crwydro 
ar draws eu hardal leol ac ymhellach, gan ymweld ag 
amrywiol leoliadau a chwarae ar wahanol adegau o’r 
dydd.

Datgelodd trafodaethau gyda’r plant cynradd ac uwchradd 
bod eu rhyddid i chwarae’r tu allan yn cael ei ffrwyno’n 
sylweddol gan bryderon ynghylch diogelwch cymunedol. 
Roedd ffactorau allweddol oedd yn cyfrannu at yr ofn hwn 
yn cynnwys ofn ymddygiad gwrthgymdeithasol ymhlith 
oedolion, presenoldeb camddefnyddio cyffuriau, trais, a 
pheryglon amgylcheddol fel sbwriel, gwydr wedi torri ac olion 
defnyddio cyffuriau mewn mannau cyhoeddus. Mae ofnau 
dwys rhieni ynghylch troseddu, trais a bygythiadau eraill wedi 
arwain at gyfyngiadau sylweddol ar ryddid plant i chwarae’r 
tu allan, yn enwedig ymysg plant oed cynradd, sydd prin yn 
derbyn caniatâd i chwarae’r tu allan heb eu goruchwylio.

Argymhellion ar gyfer newid   
Er yr heriau hyn, amlygodd yr astudiaeth hefyd wytnwch 
a chreadigedd plant wrth ganfod ffyrdd i chwarae ac 
awydd cyffredin y gymuned i wella’r sefyllfa. Wrth ystyried 
blaenoriaethau ar gyfer gwella gofod cyhoeddus ar gyfer 
chwarae, pwysleisiodd y rhieni a’r plant yr angen am 
fannau chwaraeadwy mwy anturus, glanach ac wedi eu 
cynnal a’u cadw’n well ond hefyd ymdeimlad gwell o 
ddiogelwch cymunedol. Awgrymodd hoff ddewisiadau’r 
plant eu bod yn gwerthfawrogi golwg yr amgylchedd yn 
gyffredinol a theimladau o ddiogelwch cyn canolbwyntio’n 
benodol ar offer chwarae.

Yn seiliedig ar y canfyddiadau hyn, cododd tri argymhelliad 
trawsnewidiol er mwyn mynd i’r afael â’r heriau hyn a 
meithrin cymdogaeth fwy chwareus a chydlynol:

•	 Meithrin diwylliant o ganiatâd trwy sefydlu 
presenoldeb cymunedol cyson. Unigolyn neu dîm 
dibynadwy sydd wedi eu gwreiddio yn y gymdogaeth  
all weithio i leihau ofnau, cynyddu ymddiriedaeth a hybu 
chwarae fel elfen o fywyd bob dydd a werthfawrogir.

•	 Hwyluso prosiect harddu cymdogaeth. Clirio sbwriel, 
plannu gwyrddni, ac integreiddio elfennau creadigol 
fel celf gyhoeddus i wella golwg ac awyrgylch mannau 
cyhoeddus.

•	 Datblygu rhwydwaith o fannau chwaraeadwy. Mae’r 
weledigaeth hon yn cynnwys creu mannau chwaraeadwy 
cost-isel, cynnal a chadw isel, trwy’r gymdogaeth gyfan. 
Cyfoethogi’r ardal gydag offer anturus, priodol i oedran  
ac ymledu cyfleoedd chwarae ar draws y gymuned.

Er mwyn sicrhau bod yr argymhellion hyn yn cael eu 
gweithredu’n effeithlon, bydd grŵp o randdeiliaid lleol 
yn goruchwylio cynnydd, yn mynd i’r afael â heriau ac yn 
meithrin cydweithio er mwyn trawsnewid y gymdogaeth 
yn gymuned fwy bywiog a chyfeillgar at blant. Bydd grŵp 
gorchwyl a gorffen llai o faint yn cwrdd yn rheolaidd i drafod 
cynlluniau datblygu cyn iddynt gael eu rhannu gyda’r trigolion, 
yn cynnwys y plant. Mae’n bwysig ein bod yn parhau i weithio 
ar y cyd gyda’r plant, gan werthfawrogi eu barn fel elfennau 
hanfodol wrth siapio a mireinio cynlluniau datblygu. 

Mae casglu lleisiau’r plant wedi chwarae rhan hanfodol 
yn llwyddiant yr ymchwil i ddigonolrwydd chwarae 
cymdogaethau. Mae’r dull hwn wedi amlygu bod plant yn 
yr ardal ymchwil yn profi cyfleoedd chwarae cyfyngedig 
y tu allan a llai o ryddid o’i gymharu â’u cymheiriaid y tu 
hwnt i’r ardal ymchwil. Mae hyn yn pwysleisio’r angen am 
ymyriadau lefel-leol i fynd i’r afael â’r gwahaniaethau hyn.

Mae’r ymchwil hwn yn tanlinellu pwysigrwydd pwysleisio 
lleisiau plant wrth siapio eu hamgylcheddau. Trwy 
flaenoriaethu safbwyntiau’r plant, bydd oedolion a llunwyr 
polisïau’n ennill gwell dealltwriaeth o’r profiadau chwarae  
y mae plant yn eu gwerthfawrogi fwyaf gan arwain, yn y pen 
draw, at ymyriadau lleol sy’n fwy effeithlon. Mae’r siwrnai 
tuag at ddigonolrwydd chwarae yn Sir Gaerfyrddin yn gam 
arwyddocaol tuag at gymuned sy’n cydnabod hawliau ac 
uchelgeisiau plant.

Mabwysiadodd Tîm Chwarae a Chymorth Ieuenctid 
Wrecsam agwedd debyg yn eu hymchwil gyda phlant ac 
aelodau eraill o’r gymuned. Gareth Stacey sy’n dweud mwy 
wrthym am ymdrechion ei dîm:

Wrecsam    
Y gymuned a ddewiswyd ar gyfer y prosiect oedd Llannerch 
Banna, sef pentref yn ne Wrecsam. Roedd yn hanfodol i’r 
prosiect ein bod yn dewis ardal ddaearyddol fechan fel y 
gallwn ddynodi ffactorau lleol sy’n effeithio ar fforddiannau 
plant i chwarae a chwilio am ffyrdd i fynd i’r afael â materion 
llosg a gwella amodau.

Mabwysiadodd y prosiect agwedd amlddull oedd yn anelu 
i gynhyrchu data meintiol ac ansoddol ynghylch profiadau 
a chanfyddiadau plant ac oedolion o gyfleoedd ar gyfer 
chwarae a chymdeithasu yn Llannerch Banna. 

Roedd y dulliau casglu data yn cynnwys:

•	 Holiaduron bodlonrwydd chwarae ar-lein – cwblhaodd 
y plant ac oedolion holiadur amlddewis ar-lein ynghylch 
eu bodlonrwydd gyda’u cyfleoedd/cyfleoedd eu plant  
i chwarae.

•	 Archwiliadau gofodol manwl – archwiliad gofodol 
ansoddol o’r gymdogaeth. Fe wnaeth hyn ein galluogi 
i ennill dealltwriaeth o ddyluniad a phatrwm yr 
amgylchedd adeiledig a’r amgylchedd naturiol sy’n 
cefnogi neu’n cyfyngu ar fynediad plant i gyfleoedd.

•	 Gweithdai gyda phlant – dau weithdy dwyawr o hyd 
(plant naw i un ar ddeg a deuddeg i un ar bymtheg 
oed) oedd yn archwilio gallu plant i grwydro trwy eu 
cymuned, y fforddiannau sydd ar gael iddynt yn ogystal 
â dynodi nodweddion a phriodoleddau sy’n bwysig 
iddyn nhw o ran gwella eu cyfleoedd i chwarae.

•	 Grwpiau ffocws gyda thrigolion sy’n oedolion – grŵp 
ffocws wyneb yn wyneb gyda thrigolion, yn cynnwys 
rhieni, gofalwyr a rhanddeiliaid cymunedol sy’n oedolion.

Sut y defnyddiom y wybodaeth    
Fe wnaethom ddadansoddi’r data, gan gymharu a 
gwrthgyferbynnu’r canfyddiadau gyda’r hyn oedd wedi dod 
o’r blaen er mwyn creu darlun mwy cyflawn o brofiadau 
a chanfyddiadau pobl o gyfleoedd ar gyfer chwarae a 
chymdeithasgarwch. Yn seiliedig ar yr ymchwil, cododd nifer 
o themâu oedd yn torri ar draws y tri grŵp yr oeddem yn 
gweithio gyda nhw: 

•	 Dealltwriaethau o chwarae: roedd yn amlwg ar draws 
y tri grŵp bod dealltwriaeth o’r hyn yw chwarae, beth 
sydd ddim yn chwarae a phwysigrwydd chwarae yn ei 
gyfraniad tuag at fod yn iach – yn gorfforol ac yn feddyliol.

•	 Cydnabod gwerth mannau i chwarae sy’n bodoli eisoes: 
fe wnaeth yr archwiliad gofodol a gynhaliwyd gan y tîm 
ymchwil ddynodi nifer o ofodau y mae’r plant yn chwarae 
ynddynt, neu sydd â’r potensial i blant chwarae ynddynt. 
Cafodd hyn ei atgyfnerthu gan y plant a’r oedolion yn 
ystod yr ymchwil oedd yn ymwybodol bod nifer o ofodau 
sydd â gwerth chwarae a/neu sydd â’r potensial i agor 
mwy o gyfleoedd ar gyfer chwarae a chymdeithasgarwch. 

•	 Cyfyngiadau ar fynediad i ofodau i chwarae: adroddodd 
y plant nad oes ganddynt bellach ganiatâd i fynd i gae’r 
ysgol. Mae oblygiadau hyn yn golygu gostyngiad mawr 
mewn mannau chwarae oherwydd, ar safle cyfan cae’r 
ysgol dynodwyd nifer o wahanol fannau i chwarae trwy’r 
archwiliad gofodol ac yn y grwpiau ffocws. Nododd 
yr oedolion bod dadleuon tir parhaus gyda datblygwr 
preifat ynghylch perchnogaeth y gofodau. Mae nifer 
o’r gofodau anffurfiol yn y pentref sydd dal ddim yn 
berchen i’r gymuned na’r awdurdod lleol, sy’n atal  
eu datblygu a gwaith cynnal a chadw.

•	 Natur ddadleuol mannau i chwarae: mae nifer 
cyfyngedig y gofodau caniataol sydd ar gael i blant yn 
golygu bod cystadlu i’w defnyddio ar draws grwpiau o 
blant. Roedd consensws hefyd ymhlith y grŵp ffocws 
oedolion bod angen sicrhau bod mwy o ofodau ar gael.

•	 Gwerth preifatrwydd a lloches: yn ystod y grŵp ffocws 
plant hŷn roedd yn amlwg eu bod yn gosod gwerth 
mawr ar breifatrwydd a lloches tra allan yn y gymuned. 

•	 Rhywiau: adroddwyd am wahaniaeth mewn rhyddid 
rhwng bechgyn (mwy o ryddid) a merched (llai o ryddid) 
yn y grŵp ffocws plant iau. Mae angen inni dalu sylw i’r 
canfyddiadau hyn wrth gynllunio i’r dyfodol a cheisio 
mynd i’r afael â’r gwahaniaeth hwn ar draws rhywiau’r 
plant iau.

•	 Ysgogi cymunedol: mae gweithredu cymunedol ymysg 
oedolion yn digwydd eisoes. Sesiynau casglu sbwriel 
cymunedol, digwyddiadau cymunedol a’u hymgysylltiad 
â’r broses, i enwi ond rhai.

Yn seiliedig ar y themâu a ddynodwyd, cynhaliwyd gweithdy 
prif-gynllunio cymunedol gan wahodd rhanddeiliaid lleol i 
gyfrannu. Y nod oedd cyd-gynhyrchu prif-gynllun cysyniad 
gyda’r gymuned, gan ddynodi gwelliannau posibl ar draws 
y gymdogaeth yn seiliedig ar friff dylunio sydd wedi ei 
wreiddio yn ein dull casglu data. Yn ogystal, sefydlwyd grŵp 
llywio cymunedol.

Mae’r cynllun cysyniad a grëwyd yn galluogi pob aelod o’r 
gymuned i ddeall a derbyn y newidiadau angenrheidiol 
ellid eu gwneud, efallai, i fynd i’r afael â’r achosion o 
annigonolrwydd chwarae yn y gymuned. Gellir dosbarthu’r 
camau gweithredu penodol yn y cynllun cysyniad yn ddau 
linyn allweddol o waith: Gweithredu Cymunedol, a Chaniatâd 
a Mynediad, gyda nifer o ffrydiau cynnydd wedi’u dynodi fel 
rhan o’r rhain. Mae pob llinyn yn cynnwys camau gweithredu 
arbennig ar draws y tymor byr, canolig a hirdymor.

Casgliadau a gweithredu    
Mae’r prif-gynllun a’r argymhellion dilynol a ddatblygwyd 
trwy’r ymchwil hwn yn anelu i fynd i’r afael ag 
annigonolrwydd tra hefyd yn gwella cyfleoedd ar gyfer 
cymdeithasgarwch cymunedol ehangach. Mae’n bwysig 
cydnabod nad oes gan yr awdurdod lleol na’r gymuned 
yr adnoddau i gyflawni’r cynlluniau hyn ar eu pennau eu 
hunain. Fodd bynnag, mae potensial ar gyfer datblygu’r 
cynlluniau hyn ymhellach yn ogystal â’u gweithredu 
trwy arddull partneriaeth gyda pharodrwydd pob un o’r 
rhanddeiliaid i ymgysylltu â’r broses o gyd-gynhyrchu.
Rydym yn argymell y dylai’r grŵp llywio cymunedol, gyda 
chymorth perthnasol, anelu i drafod a chynnal trefniadau 
mynediad rhesymol i ofodau a chyfleusterau sy’n bodoli 
eisoes, yn cynnwys tiroedd ysgolion lleol a thiroedd 
datblygwyr i greu gwell mynediad ac addasiadau chwareus. 
Yn olaf, gall y gymuned fywiogi gofodau a meithrin awyrgylch 
mwy caniataol trwy hwyluso gweithgareddau a digwyddiadau 
chwareus, gan annog pobl o wahanol oedrannau i dreulio 
amser gyda’i gilydd mewn gofodau cyhoeddus.

Mae’n amlwg o’r ymchwil yn Wrecsam a Sir Gaerfyrddin 
bod lleisiau plant yn hanfodol ar gyfer ymateb lefel 
cymdogaeth llwyddiannus i’r Ddyletswydd Digonolrwydd 
Chwarae. Mae cydweithredu ac ymgysylltu gyda phlant 
yn allweddol er mwyn sicrhau bod cyfleoedd digonol i 
chwarae yn ein cymunedau yn realiti.

Mae Dewch inni siarad am chwarae 
yn cynnig cyflwyniad i chwarae a 
gwaith chwarae. Mae’n gwrs y gellir 
ei addasu sy’n cefnogi dysgwyr i ennill 
gwell dealltwriaeth o chwarae plant 
a’r hyn allan nhw ei wneud i gefnogi 
plant i wneud y mwyaf o’u chwarae. 

Fe wnaeth un cwrs diweddar a 
drosglwyddwyd gan Chwarae Cymru 
i glwb ar ôl ysgol yn Ysgol Y Felinheli, 
Gwynedd gynnwys gwirfoddolwyr ifanc 
wnaeth ganmol y dysg a enillwyd ar y 
cwrs Dewch inni siarad am chwarae: 

Cafodd ei gyflwyno’n dda iawn, 
roedd yn fywiog dros ben ac 

wedi ei egluro’n drylwyr.

Fe ddysgais i adael i’r plant 
gymryd drosodd weithiau ac i 
beidio ymyrryd trwy’r amser.

Da iawn – fe ddysgais i lawer 
am sut fydd plant yn chwarae 

a phwysigrwydd chwarae. 

Mae Dewch inni siarad am chwarae yn 
cynyddu ymwybyddiaeth ynghylch sut 
all pobl wneud gwahaniaeth i chwarae 
plant yn eu cymunedau. Rydym yn 
gwybod y gall oedolion gael dylanwad 
ar gyfleoedd plant i chwarae, yn aml 
heb fod yn ymwybodol o’r effaith 
gaiff penderfyniadau y byddant yn 
eu gwneud ar amser, lle a chyfle’r 
plentyn i chwarae. Mae Asesiadau 
Digonolrwydd Chwarae statudol, a 
gwblheir gan bob awdurdod lleol yng 
Nghymru, yn dibynnu ar gyfranogiad 

gweithredol ystod eang o bartneriaid, 
yn gweithio gyda’i gilydd i sicrhau’r 
canlyniad gorau posibl ar gyfer 
cyfleoedd plant i chwarae.  

Nodau’r cwrs yw: 
•	 cefnogi’r gweithlu gwaith chwarae 

trwy ddarparu cam cychwynnol 
i mewn i raglen ddysgu gwaith 
chwarae ar gyfer y gweithwyr 
chwarae a’r gwirfoddolwyr gwaith 
chwarae hynny sydd heb ennill 
cymhwyster ffurfiol hyd yma 

•	 cynnig ‘cwrs gloywi’ ar gyfer 
gweithwyr chwarae sydd, efallai, 
yn gweithio ar adegau penodol 
o’r flwyddyn heb unrhyw ymarfer 
gwaith chwarae rhwng y cyfnodau 
hynny 

•	 darparu gwybodaeth a chefnogi 
gweithwyr proffesiynol 
eraill i ystyried effeithiau eu 
penderfyniadau ar chwarae plant.

Mae Dewch inni siarad am chwarae 
wedi ei ddylunio i ddarparu 
nodweddion hanfodol chwarae a 
gwaith chwarae i wirfoddolwyr a 
staff gwaith chwarae tymhorol – yn 
cynnwys pobl ifanc – gan weithredu 
fel cwrs gloywi ar gyfer staff tymhorol 
a chwrs lefel mynediad ar gyfer 
gwirfoddolwyr. Mae’r bobl hyn yn 
rhan o’r gweithlu gwaith chwarae.

Mae adran Pam chwarae? y cwrs 
wedi ei ddylunio i ddenu gweithwyr 
proffesiynol eraill i sgwrsio am pam 
fod chwarae plant yn bwysig a sut y 
gallant ei ystyried yn eu rôl nhw. Mae 
cyfarwyddyd statudol Llywodraeth 

Cymru, Cymru – gwlad lle mae cyfle i 
chwarae, yn cyfeirio at y bobl hyn fel 
rhan o’r gweithlu chwarae ehangach. 

Mae cynnwys y cwrs yn cyfuno 
cyflwyniadau byr, gwaith grwpiau 
bychan, trafodaethau grŵp cyfan, a 
gweithgareddau a gemau creadigol. 
Y disgwyl yw i’r sesiynau gael eu 
trosglwyddo wyneb yn wyneb gyda’r 
cyfranogwyr yn mynychu’r sesiwn ar 
ei hyd. Mae hyn yn galluogi defnyddio 
dulliau mwy creadigol a rhyngweithio 
anffurfiol gwell yn ystod y gemau 
a’r gweithgareddau creadigol. Fodd 
bynnag, mae’n bosibl addasu’r 
sesiynau hyn i’w trosglwyddo ar-
lein gan ddefnyddio offer ar gyfer 
gweithgareddau grwpiau bychan  
yn ogystal â dangos cyflwyniadau.

Mae’r cwrs wedi ei drosglwyddo 
eisoes mewn nifer o ardaloedd ledled 
Cymru – o Gonwy i Fro Morgannwg. 
Mae wedi ei ddylunio i gael ei 
drosglwyddo gan weithwyr chwarae 
proffesiynol sy’n alwedigaethol 
gymwys, sydd wedi cyflawni’r 
cymhwyster Dyfarniad Lefel 3 mewn 
Trosglwyddo Hyfforddiant Gwaith 
Chwarae Dynamig (ADDaPT). Mae 
Chwarae Cymru’n darparu pecyn 
cynhwysfawr o adnoddau addysgu  
a dysgu sydd ar gael i’w trosglwyddo 
gan unrhyw diwtor ADDaPT. 

Gallwch ddysgu mwy am Dewch 
inni siarad am chwarae, yn ogystal â 
hyfforddiant a chymwysterau eraill, 
ar ein gwefan: www.chwarae.cymru/
gwaith-chwarae/cymwysterau-a-
hyfforddiant 

Dewch inni siarad am chwarae   
Cwrs hyfforddiant newydd  
gan Chwarae Cymru
Fel yr adroddwyd mewn rhifynnau 
blaenorol, cefnogodd Prosiect 
Llysgenhadon Chwarae, Chwarae 
Cymru, bobl ifanc yng Nghaerdydd 
a Bro Morgannwg i ddod yn 
llysgenhadon chwarae cymunedol. 
Un o ganlyniadau parhaol y prosiect 
oedd creu rhaglen hyfforddiant wedi 
ei chymeradwyo gan Chwarae Cymru. 

https://www.chwarae.cymru/gwaith-chwarae/cymwysterau-a-hyfforddiant
https://www.chwarae.cymru/gwaith-chwarae/cymwysterau-a-hyfforddiant
https://www.chwarae.cymru/gwaith-chwarae/cymwysterau-a-hyfforddiant


Fe ddychwelodd Marianne ym mis Chwefror eleni er mwyn 
i’r plant allu dweud wrthym am eu hymdrechion codi arian: 

Derbyniodd Ysgol Gynradd Windsor Clive Wobr Arian 
UNICEF Ysgolion sy’n Parchu Hawliau ym mis Tachwedd 
2023 a bellach rydym yn gweithio’n galed i ennill ein Gwobr 
Aur. Mewn Ysgolion sy’n Parchu Hawliau, mae’r plant a’r 
oedolion yn gweithio gyda’i gilydd i wneud yn siŵr bod 
hawliau plant yn cael eu hybu a’u parchu. Mae cymuned  
yr ysgol gyfan yn gweithio gyda’i gilydd i roi hawliau plant  
ar waith bob dydd. 

Mae grŵp o blant ym mlynyddoedd 2 i 6 yn ffurfio 
Llywodraeth yr Ysgol i gynrychioli’r disgyblion i gyd a sicrhau 
bod eu llais yn cael gwrandawiad wrth i benderyfniadau 
gael eu gwneud am yr ysgol. Mae Llywodraeth ein Hysgol 
wedi ymrwymo i wella addysgu a dysgu ac iechyd a lles 
disgyblion. Rydym hefyd yn angerddol ynghylch cynnal ysgol 
ecogyfeillgar a chyfrannu at y gymuned. Mae Llywodraeth 
yr Ysgol yn gweithio’n galed (ac yn cael hwyl) wrth godi 
arian ar gyfer ein hysgol yn ogystal ag elusennau.

Ar Ddiwrnod Plant y Byd ar 20 Tachwedd 2024, cymerodd 
pob dosbarth ran mewn ‘athon’ i godi arian nawdd ar 
gyfer Chwarae Cymru. Cynhaliwyd cerdded-athon, dawns-
athon, distaw-athon, celf-athon, Mario-cart-athon a 
charedigrwydd-athon. Roedd y gweithgareddau’n golygu 
mwy na dim ond codi arian, roedd yn ymwneud hefyd â 
chynyddu ymwybyddiaeth am hawliau plant. Pan oedden 
ni’n gofyn i bobl ein noddi, fe wnaethom hefyd siarad 
gyda nhw am hawliau plant ac am yr hawl i chwarae. Pan 
wnaethon ni sôn am hyn wrth Marianne, fe wnaeth hi ein 
galw’n Llysgenhadon Chwarae!

Llysgenhadon Chwarae   
yn Ysgol Gynradd Windsor Clive

Ym mis Rhagfyr 2024, ymwelodd ein 
Cyfarwyddwr Cynorthwyol Marianne 
Mannello ag Ysgol Gynradd Windsor Clive yng 
Nghaerdydd. Roedd yn bleser gan Marianne, ar 
ran Chwarae Cymru, dderbyn cyfraniad o arian a 
gasglwyd gan y plant fel rhan o ddigwyddiadau 
Diwrnod Plant y Byd a gynhaliwyd yn yr ysgol. 



Ar ddechrau’r flwyddyn, lansiodd The Flying Seagull 
Project Daith ‘Jump N Jive 25’ i ledaenu chwerthin, 
chwarae a llawenydd i blant ledled y DU. Fel rhan o’r 
fenter gyffrous hon, cynhaliwyd taith pythefnos o hyd yng 
Nghymru i drosglwyddo sioeau rhyngweithiol a sesiynau 
syrcas chwarae rhydd. 

Roedd Chwarae Cymru’n falch i helpu’r Seagulls i 
glustnodi grwpiau o blant i ymweld â nhw ar eu taith. 
Gan ganolbwyntio ar grwpiau o blant oedd yn byw mewn 
sefyllfaoedd anodd, gweithiodd y tîm o berfformwyr 
ac ymarferwyr chwarae gyda grwpiau ffoaduriaid, 
plant mewn ysbytai a hosbisau, plant gydag anghenion 
ychwanegol, gofalwyr ifainc a phlant mewn llety dros dro.

Pan ymwelodd Marianne ag Ysgol Gynradd Windsor Clive 
byddai wedi bod wrth ei bodd pe gallai gwrdd gyda’r 
plant i gyd i ddweud diolch, ond nid oedd hynny’n bosibl. 
Felly, roeddem yn falch dros ben bod Taith ‘Jump N Jive’ 
wedi gallu ymweld a threulio amser gyda’r plant i gyd, 
o’r dosbarth meithrin i Flwyddyn 6. Bythefnos wedi’r 
ymweliad, roedd Llywodraeth yr Ysgol yn dal yn llawn 
cyffro pan ddywedon nhw bopeth wrth Marianne amdano.   

Roedd sesiwn chwarae ryngweithiol hwyliog, llawn 
egni’r Seagulls yn llawn dop o chwerthin ac yn cynnwys 
cyfuniad o adrodd straeon, dewiniaeth, syrcas, clownio a 
cherddoriaeth. Trwy’r sesiwn chwarae rhydd a chreadigol, 
cafodd y plant a’r oedolion gyfle i roi tro ar rywbeth 
newydd. Roedd y Seagulls yn hael iawn wrth ddarparu 
digon o beli jyglo, cylchoedd hwla, diablos, stilts a phlatiau 
i bawb gael tro mewn ffordd gyfeillgar a hwyliog. 

Cafodd y plant yn Ysgol Gynradd Windsor Clive amser 
gwych: 

Mae gan Lywodraeth yr Ysgol gynllun da ar gyfer ennill 
ein Gwobr Aur Ysgolion sy’n Parchu Hawliau. Mae’r wobr 
yma’n ymwneud â dysgu am hawliau a meddwl sut y gallwn 
wneud mân newidiadau er mwyn gwneud gwahaniaeth 
mawr, i ni ac i blant eraill hefyd. Rôl Llywodraeth yr Ysgol yw 
cynrychioli lleisiau’r plant ac atgoffa plant eu bod yn Ddeiliaid 
Dyletswyddau. Rydym yn helpu Cludwyr Dyletswyddau – yr 
oedolion yn yr ysgol – i gymryd ein barn o ddifrif.  

Pan ymwelodd Marianne gyda ni ym mis Rhagfyr, fe ofynnodd 
inni am ein syniadau am sut allai Chwarae Cymru ddefnyddio 
ein cyfraniad, ac roedd hi’n llawn edmygedd o’n hawgrymiadau. 
Pan ddaeth hi’n ôl yn ddiweddar, fe ddywedodd wrthym fod 
ein cyfraniad wedi helpu i roi pecynnau chwarae at ei gilydd 
ar gyfer plant sy’n byw mewn mannau fel gwestai tra eu bod 
yn aros i dŷ neu fflat fod yn barod iddyn nhw. Fe eglurodd nad 
oes gan rai o’r plant hyn bethau i chwarae gyda nhw a’u bod 
weithiau’n byw mewn mannau bychan gyda fawr ddim lle i 
chwarae. Fe ddywedodd wrthym sut oedd ein syniadau wedi  
eu helpu i benderfynu beth i’w gynnwys yn y pecynnau chwarae.

Yn ystod yr ymweliad, dywedodd Marianne:

Prosiect The Flying Seagull yng Nghymru
Wedi ei sefydlu yn 2008, mae The Flying Seagull 
Project yn elusen blant sydd wedi ymrwymo i 
ddod a llawenydd a phositifiaeth i gymunedau 
sydd mewn argyfwng trwy chwarae, cerddoriaeth, 
gweithdai creadigol, syrcas, consurio a 
pherfformiadau. Hyd yma, mae’r Seagulls wedi 
rhannu mwy na hanner miliwn gwên mewn 24 o 
wledydd ar draws pedwar cyfandir.

   Fe wnaethon ni ddewis cefnogi  
elusen chwarae oherwydd bod chwarae  

yn ein helpu i wneud pethau sy’n ein 
gwneud yn hapus. Mae’n tynnu ein meddwl 
oddi ar bethau allai fod yn ddrwg ac mae’n 

dda ar gyfer ein hiechyd meddwl. Mae’n 
bwysig iawn inni chwarae oherwydd mai 

dim ond unwaith y byddwn ni’n byw.

Roeddwn i’n ei hoffi oherwydd ei fod yn  
teimlo fel amser chwarae ychwanegol. 

Fe fyddwn i wedi bod wrth fy modd cael  
cwrdd gyda phob un o’r disgyblion i ddweud 

diolch yn fawr am yr arian yr ydych wedi ei godi, 
ond fe wnaeth Llywodraeth yr Ysgol gynrychioli 

Ysgol Gynradd Windsor Clive mor dda.

Roeddwn i wrth fy modd oherwydd  
bod y clown yn torri’r rheolau.

Roedd hi’n cŵl iawn rhoi tro ar  
bethau newydd nad oeddwn i  

wedi eu gwneud o’r blaen.

Roedd yn gyfeillgar, yn ddoniol  
a ’doedd neb yn drist nac yn flin.

Roedd yn dda rhoi tro ar heriau  
gyda ffrindiau, fel cerdded ar stilts.



Beth yw eich hoff atgofion chwarae?
I mi, chwarae ar y stryd oedd hynny gyda ffrindiau ar ôl ysgol 
ac ar y penwythnosau. Chwarae ’sgots oedd hynny’n bennaf 
(gan farcio’r rhifau gyda sialc), ‘Mrs Brown’s Shopping 
Basket’ a ‘Faint di o’r gloch Mistar Blaidd?’. Roedd hi’n llawer 
mwy diogel i wneud hynny pan oeddwn i’n blentyn gan 
fod cymaint llai o geir ar y strydoedd, yn enwedig gan fod 
gemau Mrs Brown a Mistar Blaidd yn gemau oedd yn gofyn 
inni gerdded/rhedeg ar draws y ffordd! Yn ogystal, roedd 
coedwig ger fy nhŷ (sydd bellach wedi ei defnyddio i godi tai) 
a byddem yn mynd yno’n aml a dringo a siglo ar y coed neu 
gasglu blodau gwyllt. Roedd gardd gweddol o faint gyda’n 
tŷ ac, yn yr haf, fe fyddwn i’n chwarae criced gyda fy mrawd 
a sblasio yn y pwll padlo. Mae mam yn dal i fyw yn y tŷ ble 
cefais fy magu a phan rwy’n mynd yno nawr, fydda i fyth yn 
gweld plant yn chwarae yn y stryd. 

O edrych ar eich profiad personol chi, ble mae 
plant yn chwarae yn eich cymuned heddiw? Sut 
mae hyn yn wahanol i pan wnaethoch chi a’ch 
plant dyfu i fyny?
Yn ddigon tebyg i ble cefais fy magu, pur anaml fydda’ i’n 
gweld plant yn chwarae yn y stryd yn fy nghymuned bellach. 
Mae’r strydoedd yn llawer prysurach a dydyn nhw ddim yn 
fannau diogel i blant chwarae. Fodd bynnag, mae llawer mwy 
o gyfleusterau chwarae na phan oeddwn i’n blentyn, felly 
fe fydda’ i’n gweld plant yn y parciau, y meysydd chwarae 
ac ar diroedd ysgolion. Un o’r gwahaniaethau mawr eraill, 
rwy’n credu, yw nad ydych chi’n gweld plant ifanc allan ar 
eu pennau eu hunain. Roeddwn i’n arfer mynd allan gyda 
fy ffrindiau ar fy mhen fy hun o oedran cymharol ifanc. Yn 
gyffredinol, fydda’ i ddim yn gweld llawer o blant hŷn o 
amgylch chwaith ac fe fydda i’n meddwl weithiau os yw 
hynny’n ymwneud â defnyddio sgriniau a gemau cyfrifiadurol 
ble gallan nhw chwarae gyda’u ffrindiau heb adael y tŷ!

Llongyfarchiadau ar eich penodiad yn 
Weinidog Plant a Gofal Cymdeithasol newydd. 
Beth ydych chi’n gobeithio ei gyflawni fel rhan 
o’ch portffolio gyda chyfrifoldeb am chwarae 
plant?
Allwn ni ond cyflawni ein huchelgeisiau ar gyfer 
chwarae trwy gydweithio, ar draws feysydd polisi 
Llywodraeth Cymru, gyda chefnogaeth Chwarae Cymru 
a’n rhanddeiliaid allweddol eraill, yr awdurdodau lleol 
a’u partneriaid. Gyda’n gilydd fe wnawn gyflawni ein 
gweledigaeth ar gyfer chwarae yng Nghymru, i gefnogi 
hawl plant i chwarae a gwella cyfleoedd plant a phobl 
ifanc i chwarae gyda’u ffrindiau yn eu cymunedau. 

Rwy’n falch dros ben o weld y cynnydd rhagorol a wnaed 
yn erbyn ymrwymiadau Llywodraeth Cymru, fel yr 
amlinellwyd yn ein hymateb i adroddiad grŵp llywio’r 
Adolygiad Gweinidogol o Gyfleoedd Chwarae gan Julie 
Morgan AS, y cyn-Ddirprwy Weinidog Gwasanaethau 
Cymdeithasol ym mis Hydref 2023. 

Mae ein hadroddiad cynnydd cyntaf ar yr Adolygiad 
Gweinidogol o Gyfleoedd Chwarae, a gyhoeddwyd 
ddechrau mis Mawrth 2025, yn arddangos bod 
Llywodraeth Cymru’n gosod gwerth mawr ar chwarae a’i 
bwysigrwydd ym mywydau plant yng Nghymru. Rydym 
yn credu bod gan blant hawl sylfaenol i allu chwarae, 
a bod chwarae’n ganolog i’w mwynhad o fywyd a’i fod 
yn cyfrannu at eu lles a’u hiechyd corfforol, meddyliol, 
cymdeithasol ac emosiynol. 

Byddaf yn dal i gefnogi ac eiriol dros hawl  
plant i chwarae, gan gydnabod ei bwysigrwydd  

anhepgor yn natblygiad plant. 

Cyfweliad gyda’r Gweinidog 
Plant a Gofal Cymdeithasol 
newydd

Ym mis Medi 2024, penodwyd 
Dawn Bowden AS yn Weinidog 
Plant a Gofal Cymdeithasol 
newydd. Cawsom sgwrs yn 
ddiweddar gyda’r Gweinidog 
am ei hatgofion chwarae 
personol a’i huchelgais ar 
gyfer cyfleoedd chwarae plant  
yng Nghymru. Mike Greenaway, Dawn Bowden AS a Keith Towler



Ers deddfu dros chwarae i blant fel 
rhan o Fesur Plant a Theuluoedd 
(Cymru) 2010, rydym wedi parhau 
i weithio tuag at sicrhau bod 
Cymru yn wlad chwarae-gyfeillgar. 
Rhwng 2019 a 2022, cynhaliodd 
Llywodraeth Cymru adolygiad manwl 
a chydweithredol o’i gwaith ar bolisi 
chwarae ac ystyriodd y cynnydd 
a wnaed i wireddu gweledigaeth 
Llywodraeth Cymru ynglŷn â chwarae. 
Roedd dau nod i’r adolygiad:

•	 Asesu gwaith Llywodraeth Cymru 
oedd yn ymwneud â pholisi chwarae 

•	 Helpu Llywodraeth Cymru i lunio’r 
ffordd y bydd yn datblygu ac yn 
hyrwyddo’r agenda chwarae.

Cyflwynodd Adroddiad Grŵp Llywio’r 
Adolygiad Gweinidogol o Gyfleoedd 
Chwarae argymhellion allweddol 
a cherrig milltir awgrymedig i 
Lywodraeth Cymru eu hystyried wrth 
adeiladu ar y cynnydd a wnaethpwyd 
wrth fod yn wlad chwarae-gyfeillgar, 
gan roi cyfleoedd digonol i blant a 
phobl ifanc chwarae.

Ymatebodd Llywodraeth Cymru i’r 
adroddiad ac amlinellodd y camau 
gweithredu sydd i’w cymryd er mwyn 
cyflawni’r canlyniadau a ddisgwylir 
gan y grŵp llywio. Yn ein hymateb, 
rydym yn nodi 67 o amserlenni tymor 

byr, canolig a hirdymor ar gyfer pob 
cam gweithredu. 

Adroddiad cynnydd ar yr 
Adolygiad Gweinidogol o 
Gyfleoedd Chwarae  
Mae’r adroddiad cynnydd, a 
gyhoeddwyd gan Lywodraeth Cymru 
ar 5 Mawrth 2025, yn dangos yr hyn a 
gyflawnwyd hyd yma ac yn amlinellu’r 
camau gweithredu y byddwn yn 
eu cymryd yn y dyfodol i gyflawni’r 
canlyniadau a ddisgwylir.

Gwnaed cynnydd da yn gyffredinol ar 
bob argymhelliad, fodd bynnag, mae 
mwy o waith i’w wneud i helpu Cymru 
i ddod yn wlad sy’n creu cyfleoedd i 
chwarae. 

Mae’r 34 cam gweithredu tymor byr 
wedi’u cwblhau. Cwblhawyd wyth 
o’r pymtheg cam gweithredu tymor 
canolig, ynghyd â chwech o’r deunaw 
cam gweithredu tymor hir. Wrth symud 
ymlaen, byddwn yn adrodd ar gynnydd 
y camau gweithredu tymor canolig a 
hirdymor sydd ar waith ac ar amser. 

Mae hwn yn gyfnod cyffrous ar gyfer 
polisi chwarae, ble bydd y camau 
gweithredu yr ydym yn gweithredu 
arnynt yn adeiladu ar y gwaith 
cadarnhaol sy’n cael ei wneud ar 

draws feysydd polisi, gan awdurdodau 
lleol a rhanddeiliaid allweddol. 

Bydd ein ffocws ar y themâu 
allweddol a ystyriwyd gan yr 
adolygiad o gyfleoedd chwarae: 

•	 Aliniad deddfwriaethau allweddol 
sy’n effeithio ar yr hawl i chwarae 

•	 Y Ddyletswydd Digonolrwydd 
Cyfleoedd Chwarae a chyllid 

•	 Cyfiawnder gofodol
•	 Darpariaeth a rheoleiddio gwaith 

chwarae  
•	 Y gweithlu a chymwysterau  
•	 Chwarae ac addysg.
Rydym wedi ymrwymo i Gymru fod 
yn wlad sy’n creu cyfle i chwarae ac 
i gydweithio i gefnogi hawl plant i 
chwarae a gwella cyfleoedd plant a 
phobl ifanc i chwarae. Byddwn yn 
adeiladu ar y cynnydd a wnaed ac yn 
parhau i archwilio gwaith a bwrw ymlaen 
â chamau gweithredu a nodwyd.

Ni allwn wneud hyn ar ein pennau 
ein hunain. Allwn ni ond cyflawni ein 
huchelgais trwy gydweithio, ar draws 
feysydd polisi Llywodraeth Cymru, 
a gyda rhanddeiliaid allweddol ac 
awdurdodau lleol a’u partneriaid sy’n: 
eiriol dros bwysigrwydd hawl plant i 
chwarae, hybu buddiannau chwarae i 
lesiant plant, a sicrhau bod gan blant 
gyfleoedd digonol i chwarae.  

Dysgwch fwy am yr adroddiad 
cynnydd ar: www.llyw.cymru/
adroddiad-cynnydd-ar-yr-adolygiad-
gweinidogol-o-gyfleoedd-chwarae-
chwefror-2025 

Yn ein dadansoddiad diweddaraf o sylwadau 
7,000 o blant ar gyfleoedd i chwarae 
ledled Cymru, maen nhw’n dweud wrthym 
fod chwarae allan gyda’u ffrindiau yn eu 
cymdogaethau yn bwysig iddyn nhw. Sut allwn 
ni wella cyfleoedd i chwarae ar gyfer plant 
heddiw a chenedlaethau’r dyfodol? 
Mae’n wych clywed yn uniongyrchol gan y plant am yr hyn 
sy’n bwysig iddyn nhw. Rydym yn sylweddoli mai chwarae 
yw un o agweddau pwysicaf eu bywydau i’r plant eu hunain. 
Maent yn gwerthfawrogi cael amser, lle a chaniatâd i chwarae 
ynghyd â chael mannau chwarae o safon yn eu cymunedau.  

Mae hwn yn faes yr ydym yn canolbwyntio arno fel rhan o’n 
camau gweithredu mewn ymateb i argymhellion allweddol 
o’r Adolygiad Gweinidogol o Gyfleoedd Chwarae. 

Byddwn yn parhau i weithio gydag awdurdodau lleol i 
gefnogi ein huchelgais i wella argaeledd cyfleoedd chwarae 
a gwella ansawdd mannau chwarae, gan greu gofodau 
chwarae cynhwysol a hygyrch.

Cyhoeddodd Llywodraeth Cymru ei chyllideb derfynol ar gyfer 
2025-2026 ar 20 Chwefror 2025 ac mae hon yn cynnwys cyllid 
pellach o £5miliwn ar gyfer llywodraeth leol i wella meysydd 
chwarae a chyfleusterau chwarae ar gyfer plant. 

Rwy’n edrych ymlaen at glywed sylwadau plant a phobl 
ifanc, rhieni a gofalwyr ac ymarferwyr gwaith chwarae, gaiff 
eu cofnodi fel rhan o Asesiadau Digonolrwydd Chwarae’r 
awdurdodau lleol, sydd i’w cyflwyno i Lywodraeth Cymru 
ym mis Mehefin 2025. Bydd eu lleisiau yn ein helpu i fesur 
effaith ein gwaith hyd yma ac yn gyrru ymlaen gamau 
gweithredu i drosglwyddo ein gweledigaeth i Gymru fod  
yn wlad ble mae cyfle i chwarae. 

Adolygiad Gweinidogol o Gyfleoedd Chwarae – diweddariad gan Lywodraeth Cymru 

Yn 2014, cyflwynodd Llywodraeth Cymru eu gweledigaeth ar gyfer 
chwarae i blant yng Nghymru drwy gyhoeddi Cymru – gwlad lle mae 
cyfle i chwarae, cyfarwyddyd statudol i awdurdodau lleol ar asesu a 
sicrhau cyfleoedd chwarae digonol i blant yn eu hardaloedd. 

https://www.llyw.cymru/adroddiad-cynnydd-ar-yr-adolygiad-gweinidogol-o-gyfleoedd-chwarae-chwefror-2025
https://www.llyw.cymru/adroddiad-cynnydd-ar-yr-adolygiad-gweinidogol-o-gyfleoedd-chwarae-chwefror-2025

Ers y rhifyn diwethaf o Chwarae dros Gymru, mae’r 
consortiwm wedi recriwtio unigolion gydag arbenigedd 
mewn gwaith chwarae a’r sector i fod yn rhan o’r 
adolygiad o’r Safonau Galwedigaethol Cenedlaethol (NOS) 
ar gyfer gwaith chwarae. Sefydlwyd dau grŵp:
1. Grŵp Ysgrifennu NOS Gwaith Chwarae  
2. Grŵp Cynghori NOS Gwaith Chwarae.
Bydd y grwpiau hyn yn cyfarfod drwy gydol y broses  
i adolygu a datblygu’r NOS.

Y cam nesaf fydd datblygu Map Gweithredol. Bydd y 
map hwn yn rhoi trosolwg o’r NOS arfaethedig fel bod 
rhanddeiliaid yn deall cyfeiriad cyffredinol y NOS a 
ddatblygir. Fe’i defnyddir hefyd i greu manylion y NOS. 

Mae’r Grŵp Ysgrifennu NOS yn cynnwys arbenigwyr 
ymroddedig o’r sector fydd yn ysgrifennu’r NOS newydd. 
Mae aelodau’r grŵp yn cynnwys cynrychiolwyr o’r pedair 
gwlad, a benodwyd am eu gwybodaeth a’u harbenigedd 
mewn gwaith chwarae, hyfforddiant, cymwysterau 
a datblygu safonau. Bydd y grŵp yn adrodd yn ôl i’r 
consortiwm ar ei brif swyddogaethau:

1.	 Adolygu’r NOS gwaith chwarae presennol
2.	 Datblygu Map Gweithredol ar gyfer NOS gwaith chwarae 
3.	 Datblygu cyfres o NOS ar gyfer gwaith chwarae 
4.	 Ymgynghori â’r Grŵp Cynghori NOS Gwaith Chwarae,  

y sector gwaith chwarae a rhanddeiliaid eraill o fewn  
y sector ar y Map Gweithredol drafft a’r NOS sy’n 
deillio ohono

5.	 Sicrhau bod y NOS gwaith chwarae newydd yn bodloni’r 
gofynion a bennwyd gan Banel Safonau a Fframwaith 
y DU, Consortiwm NOS Gwaith Chwarae’r DU ac 
Adolygiad Cwmpasu NOS Gwaith Chwarae (2023).

Bydd Grŵp Cynghori NOS yn gweithredu fel cyfaill 
beirniadol i’r Grŵp Ysgrifennu NOS a’r consortiwm. 
Bydd y grŵp hwn yn cyfarfod ar adegau allweddol yn y 
broses ddatblygu i adolygu gwaith ar y Map Gweithredol 
a’r NOS sy’n deillio ohono. Mae hyn yn rhan o’r broses 
ymgynghori ac ymgysylltu.

Cynhelir ymgynghoriad ar y NOS terfynol fel rhan o 
ymgynghoriad cyhoeddus ehangach yn ystod Haf 2025. Bydd 
hyn yn cynnwys digwyddiadau rhanbarthol ar draws y DU, a 
gynhelir ar-lein ond gall rhai ohonynt fod wyneb yn wyneb. 

I gael rhagor o wybodaeth darllenwch Adolygiad 
2024/2025 o’r Safonau Galwedigaethol Cenedlaethol ar 
gyfer Gwaith Chwarae: Taflen wybodaeth #1:  
www.chwarae.cymru/gwaith-chwarae/datblygur-
gweithlu neu e-bostiwch adolygiadnos@chwarae.cymru 

Y diweddaraf ar y Safonau Galwedigaethol Cenedlaethol (NOS) 

Datblygu’r gweithlu

Fel yr adroddwyd eisoes, mae Consortiwm NOS 
Gwaith Chwarae’r DU yn cynnwys Chwarae 
Cymru, Play Scotland, PlayBoard Northern 
Ireland, Play England a’r Playwork Foundation.  

Alli di ddweud ychydig wrthym am dy hun a 
sut gychwynnaist ti ym maes gwaith chwarae/ 
chwarae?
Fe gychwynnais i mewn gwaith chwarae oherwydd bod 
mam, ers pan oeddwn i’n ifanc, yn weithiwr chwarae felly 
fe fyddwn i’n mynd i’r cynlluniau chwarae. Rheswm arall 
imi ddechrau yn y maes yw oherwydd sut rwy’n gallu 
gweithio o amgylch fy ngwersi chweched dosbarth yn 
ystod yr wythnos trwy weithio mewn clwb ar ôl ysgol.   

Beth yw teitl dy swydd a beth mae dy rôl  
yn ei olygu?
Fy rôl yw gweithiwr chwarae. Yn ystod y tymor mae fy 
ngwaith yn cynnwys codi’r plant o’r ysgol, cerdded gyda 
nhw i’r ganolfan gymunedol ac yna trefnu gweithgareddau  
a darparu adnoddau ar eu cyfer. 

Beth yw agwedd bwysicaf neu fwyaf pleserus  
dy waith? 
Agwedd bwysicaf fy ngwaith yw gwneud yn siŵr bod y 
plant yn teimlo’n ddiogel yn y lleoliad, a’r peth pwysicaf 
arall yw bod y plant yn mwynhau dod i’r lleoliadau. 

Beth wyt ti’n ei feddwl sy’n heriol am dy swydd? 
Un peth sy’n heriol am fy swydd yw gweithio gyda phrinder 
adnoddau oherwydd bod rhaid inni, yn ein lleoliad cynllun 
chwarae ni, gludo ein hadnoddau i gyd mewn fan fach. 

Beth fyddet ti’n ei ddweud wrth bobl eraill sydd 
â diddordeb mewn gweithio ym maes gwaith 
chwarae? 
Un peth fyddwn i’n ei ddweud wrth rywun sydd â 
diddordeb mewn gwaith chwarae yw i roi tro arni, mae’n 
bosibl iawn y byddi’n ei fwynhau, felly rho dro arni!

Ym mhob rhifyn, rydym yn siarad gyda 
gweithiwr chwarae proffesiynol o fyd chwarae 
a gwaith chwarae er mwyn cyflwyno cipolwg 
ar amrywiaeth y gweithlu a’r gwahanol swyddi 
sydd ar gael yn y sector. Ar gyfer y rhifyn hwn, 
cawsom sgwrs gyda Kian Wilson, gweithiwr 
chwarae ym Mhrosiect Datblygu Cymunedol 
Llanharan yn Rhondda Cynon Taf. 

Dan y chwyddwydr …  

https://www.chwarae.cymru/gwaith-chwarae/datblygur-gweithlu

Mae Beth mae’n cymryd i fod yn weithiwr chwarae? wedi 
ei gynhyrchu i arddangos yr hyn mae’n cymryd i fod yn 
weithiwr chwarae. Rydym yn gwybod bod gwaith chwarae’n 
rôl bwysig a boddhaus ond nid yw mor adnabyddus â 
phroffesiynau eraill yn y gweithlu plant. Mae’r fideo’n 
cynnwys sylwadau gan weithwyr chwarae’n egluro’r hyn  
sy’n unigryw a chyffrous am yrfa mewn gwaith chwarae.  

Mae Beth yw darpariaeth gwaith chwarae mynediad 
agored? wedi ei gynhyrchu i helpu rhieni a gofalwyr i ddeall 
beth yw darpariaeth chwarae mynediad agored a sut y mae’n 
gweithio. Datblygodd Chwarae Cymru’r clip fideo byr hwn 
– fel rhan o’n hymgyrch Plentyndod Chwareus – er mwyn 
cynyddu ymwybyddiaeth am y math yma o ddarpariaeth 
chwarae, a hefyd er mwyn hyrwyddo cynlluniau chwarae 
mynediad agored i rieni a gofalwyr. 

Mae’r ddwy fideo wedi eu ffilmio mewn lleoliadau gwaith 
chwarae ar hyd a lled Cymru ac maent yn cynnwys 
sylwadau gan blant, rhieni a gweithwyr chwarae. Diolch  
o galon i bawb gymerodd ran.

Ymunwch yn y gwaith 
Mae Chwarae Cymru wedi cynhyrchu pecyn cyfryngau 
i helpu ein partneriaid rannu’r fideos ar y cyfryngau 
cymdeithasol ac mae’n cynnwys syniadau pellach 
ynghylch pryd a sut i hyrwyddo’r negeseuon. Os hoffech 
gopi o’r pecyn cyfryngau, e-bostiwch gwybodaeth@
chwarae.cymru  

Gallwch wylio’r fideos ar ein sianel YouTube Plentyndod 
Chwareus: www.youtube.com/@playfulchildhoods4400  

Eleni byddwn yn dathlu 20 mlynedd ers 
i’r Egwyddorion Gwaith Chwarae gael eu 
mabwysiadu’n ffurfiol gan y sector. Mae’r 
Egwyddorion Gwaith Chwarae yn sefydlu’r 
fframwaith proffesiynol a moesegol ar gyfer 
gwaith chwarae.  
Maent yn disgrifio’r hyn sy’n unigryw am chwarae a 
gwaith chwarae, ac yn darparu’r persbectif gwaith 
chwarae ar gyfer gweithio gyda phlant a phobl ifanc. 

Gwahoddwyd gweithwyr chwarae a hyfforddwyr 
gwaith chwarae profiadol o bob cwr o’r DU i gyfrannu 

eu harbenigedd at ddatblygu’r Egwyddorion Gwaith 
Chwarae. Gweinyddodd Chwarae Cymru’r broses dan 
gyfarwyddyd Grŵp Craffu yr Egwyddorion Gwaith 
Chwarae, sy’n eu dal mewn Ymddiriedolaeth hyd heddiw. 
Fe’u hardystiwyd yn ffurfiol gan y sector yn 2005. 

Byddwn yn dathlu’r pen-blwydd yma trwy gydol 2025 fel 
rhan o’n rhaglen o gynadleddau a digwyddiadau. Cadwch 
lygad am fwy ar hyn fel yr â’r flwyddyn yn ei blaen. 

Gallwch ddysgu mwy am yr Egwyddorion Gwaith 
Chwarae ar ein gwefan: www.chwarae.cymru/gwaith-
chwarae/yr-egwyddorion-gwaith-chwarae

Hybu gwaith chwarae a darpariaeth 
chwarae

Datblygu’r gweithlu

Er mwyn cynorthwyo ein partneriaid a 
darparwyr chwarae i hybu gwaith chwarae 
ar lefel leol a chenedlaethol, rydym wedi 
cynhyrchu dau glip fideo byr, newydd:
•	 Beth mae’n cymryd i fod yn weithiwr 

chwarae?
•	 Beth yw darpariaeth gwaith chwarae 

mynediad agored?

Cymunedau chwareus

Mae’r arddull hwn yn cynnwys sesiynau sgwteri a beiciau 
cymunedol, gyda gweithwyr chwarae’n gweithredu fel 
hwyluswyr, gan helpu plant i gynyddu eu hyder wrth 
ddefnyddio opsiynau teithio llesol yn ddiogel.

Mae’r fenter hon yn rhan o Gynllun Teithio Llesol a Chynllun 
Gweithredu Digonolrwydd Cyfleoedd Chwarae’r cyngor, sydd 
wedi eu hanelu at annog siwrneiau teithio llesol o amgylch y 
gymuned ac i gael mynediad at ddarpariaeth chwarae. Y nod 
yw creu diwylliant teithio llesol sydd yn hwyliog yn ogystal 
ag addysgiadol, gan sicrhau y gall plant ac arddegwyr lywio 
eu ffordd trwy eu cymunedau yn ddiogel ac yn annibynnol.

Wedi ei ariannu trwy Gronfa Ffyniant Gyffredin y DU, 
derbyniodd gweithwyr chwarae hyfforddiant i drosglwyddo 
sesiynau Scoot FIT mewn lleoliadau chwarae cymunedol, 
ynghyd â sgwteri a chyfarpar diogelu i’r plant eu defnyddio. 
Yn ogystal, derbyniodd y gweithwyr chwarae hyfforddiant 
cynnal a chadw beiciau a hyfforddiant sgiliau seiclo a 
diogelwch ffyrdd. Prynwyd fflyd o sgwteri i’r plant a’r 
gweithwyr chwarae eu defnyddio, gaiff eu cludo gan y tîm 
chwarae i leoliadau chwarae ac ysgolion i drosglwyddo’r 
sesiynau hwyliog, rhyngweithiol a llawn gwybodaeth. 

Yn ystod y sesiynau, bydd y plant yn chwarae gemau ar 
y sgwteri, fel pêl-droed, yn ogystal â sgiliau balansio a 
chyngor diogelwch. Mae sgwtio yn helpu i ddatblygu a 
gwella ystwythder, balans, cydsymudiad, cryfder cyhyrol a 
dycnwch. Mae’r sesiynau hefyd yn helpu i roi hwb i hyder 
a lefelau gwytnwch yn ogystal ag annog sgiliau gwaith tîm. 
Mae’r gweithgareddau wedi’u dylunio i fod yn gynhwysol a 
hygyrch, gan sicrhau bod pob plentyn, waeth beth eu gallu, 
yn medru cymryd rhan a chael budd o’r sesiynau.

Gweithiodd swyddogion o’r Gwasanaeth Chwarae a’r tîm 
Trafnidiaeth a Phriffyrdd gyda’i gilydd i drosglwyddo’r prosiect 
yn llwyddiannus ar draws y sir. Mae eu cydweithrediad wedi 
bod yn allweddol i lwyddiant y fenter, gan sicrhau bod y 
sesiynau’n cael eu trefnu’n dda ac yn cyflawni anghenion y 
gymuned yn effeithiol. Mae’r prosiect hefyd wedi cynnwys 
ysgolion a grwpiau cymunedol lleol, gan feithrin ymdeimlad  
o gymuned a chydgyfrifoldeb am hybu teithio llesol. 

Datgelodd canfyddiadau diweddar o ymgynghoriad gyda 
phlant, oedd yn gysylltiedig â’r Asesiad Digonolrwydd 
Chwarae, bod nifer sylweddol o blant yn defnyddio sgwteri 
a beiciau i deithio o amgylch y gymuned. Hyd yma, mae’r 

sesiynau Scoot FIT wedi eu trosglwyddo i dros 1,000 o blant 
ac arddegwyr yn Nhorfaen, gan gael effaith cadarnhaol ar 
eu harferion teithio a diogelwch. 

Mae’r adborth oddi wrth y cyfranogwyr wedi bod yn 
gadarnhaol iawn, gyda llawer o blant yn mynegi cynnydd 
mewn hyder yn eu gallu i deithio’n annibynnol ac yn ddiogel. 

Rwyf wir wedi mwynhau’r sgwteri  
gyda’r gweithwyr chwarae. Rwyf wedi dysgu  

i falansio’n well ac mae’n wych chwarae  
gemau ar y sgwteri.

 Rhys, 14 oed 

Does gen i ddim sgwter gartre, rwy’n  
hoffi mynd ar y sgwteri yn y cynllun chwarae  

gyda fy ffrindiau. 
 Kane, 10 oed

Rwy’n hoffi mynd ar y sgwteri gyda’r gweithwyr 
chwarae a fy ffrindiau ... mae’n hwyl! 

 Lottie, 6 oed

Gweithwyr Chwarae’n hybu teithio 
llesol gyda phlant yn     Nhorfaen
Mae Cyngor Bwrdeistref Sirol Torfaen wedi 
lansio menter arloesol i hybu teithio llesol 
ymysg plant ac arddegwyr trwy integreiddio 
chwarae gyda thrafnidiaeth gynaliadwy. 

Ar hyd a lled Cymru, mae sefydliadau a grwpiau’n rhedeg 
prosiectau chwarae neu’n gwneud yn siŵr bod plant yn 
cael cyfleoedd i chwarae yn eu cymunedau. Ym mhob 
rhifyn, rydym yn rhannu enghraifft o brosiect sy’n helpu  
i wneud cymuned yn fwy chwareus.

Am fwy o enghreifftiau o gymunedau chwareus yng 
Nghymru, ewch i: www.plentyndodchwareus.cymru/
chwarae-yn-y-gymuned/ysbrydoliaeth 

